
Ларгсса бигьалагай кьини 
Лаккуй, ЧIурттащиял шя-

раву хъуннасса уттарашинна 
дия Буттал кIанттул цIанийсса 
Хъунмасса дяъвилул цIарава 
зана къавхьуминнал, дяъви-
лул хъиривсса шиннардий ду-
нияллия лавгсса фронтовикту-
рал  ва захIматрал фронтрай 
зий бивкIминнал аьпа абад бул-
лалисса гьайкал тIитIлатIисса. 
Вайннал цIарду чирчуну дия 
мармарчарил улттай. СВО-
лий чувшиврий жанну дуллусса 
ЧIурттащиял арсурваврал су-
ратру ва цIардугу дия. Мукун-
ма шяраваллил цIа-кьини гьаз 
дурсса, хьхьичIунсса инсантурал 
суратругу, цIардугу. Гьаннайсса, 
щаллу-ккурккисса мемориалда-
нул комплекс бия. 

ЧIурттахь 
лахъа-хъунну 
мемориал 
тIиртIунни 

 Архсса шагьрурдая, цайми 
регионная   бувкIсса чIявусса 
хъамалгу бия. Дуклаки оьрчIру 
мюрщисса ттугъащал бувккун 
бия. Мюрщими оьрчIругу бал-
гуну, чIюлуну. Унгу-унгунусса 
байрандалул хIахI гьаваллаву-
ва бия. ТIабиаьтгу, дуниялгу 
дуллалисса даврил агьамшиву 
бувчIуну кабакьин икьрал дурс-
са кунна, кьинигу дарусса дия. 
МемориалданучIан гъан хъа-
нахъиний ялу-ялун лахъну бал-
лай бия  громкоговорительда-
нувух фронтовиктурал цIарду 
ккалаккисса чIу. Ххувшаврил 
байран кьинирдай куннасса му-
кьавухсса пишругу, барча ба-
вурттугу, магъмунсса симанну, 
хъямала багьавуртту,  якьамас-
са лахIзарду.  Мармарчарил улт-
тая бавтIцириннах буруглагисса 
Вирттал.  

Ахир 4 лаж.

Ва ххуллухьсса «Илчи» кказитрал редакция-
лул хъамаличу хьунни  отпускалий Москавлия 
Дагъусттаннайн бувкIсса медициналул зузала, 

шаэр, волонтер, Москавлив лакку мазрал дарс-
ру дихьлахьисса   Ххадижат ЦIаххаева.

Ванил гъилишиву ва чумартшиву 
цинявннайн диллай дур

ЧIурттащиял шяравал-
лил чиваркIуннава 151 
инсан увцуну ур дяъви-
лийн. 77 инсан дяъвилул 
цIарава зана къавхьу-
ну ур, 74 — зана хьуну 
ур. Хасаева Ажал 4 арс 
аьрайн увцуну ур, 3 зана 
къавхьуну ур. 
ЗахIматрал фронтрай 
ливтIуну бур 3 инсан: 2 
адамина ва 1 хъамитай-
па.

БакIрай республикалул ка-
ялувчинал бавтIминнахь бар-
ча дунни региондалул байран. 
«Гьанумур документ кьамул 
баву хъанахъиссар уттизаман-
нул Дагъусттаннал тарихраву 
агьамсса ишну. ЦIубутIуй кьа-
мул бувну бивкIссар 1994 ши-
нал Конституция, яла – цIанагу 
зузисса 2003 шинал Дагъусттан 
Республикалул Конституция. Ва 
хIакьинугу хъанахъиссар респу-
бликалул лябуккулул цIакьсса 
праволул гьануну. НахIакьдан 
бакъархха Конституциялул пре-
амбула байбихьлахьисса укунсса 
мукъурттия «Жува, Дагъусттан 
Республикалул чIявумиллатру 
бусса халкь – Аьрасатнал Фе-
дерациялул чIявумиллатру бус-
са халкьуннал ца агьамсса бутIа 
хъанахъиссару, тарихраву цасса 
паччахIлугъравун цачIун хьус-
са…». Вай мукъурттил чIалачIи 
буллай бур жула хъуними ххази-
нарду – цашиву, куннан куннал 

ПаччахIлугърал Дума-
лул депутатътурал дунни 
ххюра шинал дурсса давурт-

тал хIасиллу.

Заседаниялий ВКС-рал ни-
замрай гьуртту хьунни ДР-лул 
Халкьуннал Мажлисрал предсе-
дательнал хъиривчу Камил Дав-
диев. Микку махъ лахълай, Па
ччахIлугърал Думалул председа-
тель Вячеслав Володиннул був-
сунни ПаччахIлугърал Думалул 
давривусса шанна агьамми при-
оритетирттая: АьФ-лул Прези-
дентнал Рисала бартдигьаву ва 
национал лябуккулул мурадру 
бартлагаву; хасъсса аьралий опе-
рация щаллу баву ва саллатIнан, 
хIаписартуран ва миннал кулпа-
тирттан кумаг баву; хьунабав-
кьусса чIумал жула инсантурал 
депутатътуращал гьаз байсса 
масъалартту бартбигьаву.

Вайннал ххал бивгьунни ре-
гиондалул АПК-лул лябуккулул, 
КРСТ тIисса программа бартди-
гьаврил ва му аралунсса зузалт 
хIадур баврил масъалартту. 

Дагъусттаннал агропромыш-
ленностьрал комплексраву хъин 
чулиннайсса дахханашивуртту 
хъанай дур паччахIлугърал чу-

АлхIаткьини Оьруснал те-
атрданул хьхьичI хьунни, 

Дагъусттаннал Конституция-
лул кьинилун хас дурну, Куль-
туралул министерствалул сакин 
дурсса хъуннасса байрандалул 
концерт.  

Мунийн бавтIун бия рях
азарунния ливчусса инсантал: 
шагьрулул агьали, хъамал, ту-
ристътал. Шадлугъ тIиртIунни 
музыкалул композициялухун 
Дагъусттаннал ттугъ буккан бав-
рийну. 

Хъирив рурцунни Дагъуст-
таннал гимн. 

ХьхьичIунминнан 
наградартту дуллунни

хIурмат баву, Буттал КIанттул 
кьадарданухлусса жаваблувши-
ву, бавкьуну ва кунная кув рязи-
ну ялапар хъанахъаву», – увкун-
ни Щукиннул.

Респуликалул бакIчи лаив-
зунни мукуна СВО-лул гьуртту-
читурайнгу. Ванал тIимунийну, 
вайннал дуручлай бур билая-
трал мюхчаншиву, суверенитет 
ва ялун нанисса никру гуж бус-
са ва щийнчIав хъар бакъасса 
Аьрасатнаву ялапар хъананс-
са ихтияр.

Федор Щукиннул личIинува 
кIицI бунни Каспийскаллал фло-
тилиялул аьралитал.

«ХIакьину жува мукунна 
кIицI дуллай буру АьФ-лул Аь-
ралий Хьхьирил флотран 330 
шин шаву. Аьралий моряк-
тал даиман цIакьну бавцIуну 
бивкIссар паччахIлугърал наци-
онал мурадирттал къаралданий, 
хIакьинугу лайкьну бартдигьлай 
буссар цайвасса буржру».

Июльданул 26-нний Федор Щукиннул Дагъусттаннал Консти-
туциялул кьинилун хасну хьхьичIунми дагъусттанлувтуран 

наградартту дуллунни. Миннавух бур хIакинтал, учительтал, аьра
литал, чIяву оьрчIру бусса нину-ппу, культуралул зузалт ва муни-
ципал къуллугъчитал.

ПаччахIлугърал 
Думалул махъра-
махъмур заседаниялий

Ххюра шинал давурттал 
хьхьичIунми хIасиллу:

Кьамул дурну дур сайки 3000 
закон, дузал дурну дур СВО-лул 
гьурттучитуран  ва миннал кул-
патирттан кумаг баврил система, 
бакIуйн дуккан дурну дур цIусса 
регионну Аьрасатнал ихтиярдал 
вив ласаву (интеграция в право-
вое поле России). Парламентрал 
контроль бувкIун бур система-
лул журалийн. 

Госдумалул кьамул дурну дур 
санкциярдайн кършисса 250 за-
кон.

Вячеслав Володиннул бусав-
рийну, ларгсса 5 шинал мутта-
лий 68,5% законнал кьамул дур-
ну дур циняв фракциярттал ка-
бакьаврийну.

ХIадур бувссар 
ХI. Аьдиловлул 

Дагъусттаннал АПК-лул 
лябуккулул масъалартту
Аьрасатнал шяраваллил хозяйствалул министр Оксана 

Лут июльданул 27-нний хьунабавкьунни Дагъусттаннал 
ХIукуматрал председатель МахIаммад Рамазановлущал.

лухасса кабакьулийну. 2026 ши-
нал  республикалул шяраваллил 
хозяствалун итадаркьуну дур 3,4 
млдрд къурушрал.

2025 шинал шяраваллил хо-
зяйствалул бакIлахъия гьарза 
хьуну дур 3,1 %. Экспортрал ла-
гру хъунна хьуну дур 34,8 %.

Хьунабакьаврий личIину 

къулагъас дунни мелиорациялул 
инфраструктура цIу дуккан дав-
рих. Аьрасатнал Минсельхозрал 
хIукмулийну хIакьину республи-
калий анавар дуккан дурну дур 
мелиорациялул объектру цIу 
буккан баврил давуртту.

МахIаммад Рамазановлул 
барчаллагь увкунни Самур-
Дарбантуллал канал цIу дук-
кан дан ва интту тIабиаьт оь 
дикIаврийну хьусса апатIру 
лахъан хъузалтран арцуйнусса 
кумаг баврихлу. Миннал мукун-
ма ххал бивгьунни «Комплексное 
развитие сельских территорий» 
тIисса паччахIлугърал програм-
ма бартдигьаврил хIакъиравусса 
масъала. Ряхра шинал мутталий 
региондалий къатрал дузал був-
ну бур 1,2 азарва кулпат, минну-
вух «Шяраваллил ипотекалул» 
кумаграйну бартдиргьуну дур 
168 дузалшиндарал проект, був-
ну бур ва цIу буккан бувну бур 
37 социал ва коммунал инфра-
структуралул объект, бувну бур 
ва бакьин бувну бур 14 киломе-
тралийсса шагьраххуллурдал.

Региондалийн жагьилсса 
пишакартал бучIан баву мура-
драй, тIитIлай бур агротехноло-
гиялул классру,  зузи дурну дур 
дуккаврил  ва практикалул си-
стемартту.

ХIадур бувссар 
ХI. Аьдиловлул

Конституциялул кьинилул савлугъ

Муния махъ бавтIми барча 
бунни Дагъусттаннал цалчин-
ма вице-премьернал буржру 
чIумуйну биттур буллалисса Ра-
мазан Жапаровлул.

«Дагъусттан – ляличIисса 
регионни, цивугу щалагу жула 
хъунмасса билаятрал хасиятрай 
чIявумиллатру, мазру, магьир-
лугъру ва динну хъачIрай хъачI 
дирхьуну, куннан кув бувчIлай, 
куннал кув бувгьуну ялапар хъа-
нахъисса», – увкунни Жапаров-
лул.

«Дагъусттаннал Конститу-
ция хьуссар личIи-личIисса ма-
зурдий гъалгъа тIутIисса, амма 
ца ссавнилу ялапар хъанахъис-
са этносру цачIун буллалисса 

чIалакъачIисса ламуну. Цилгу 
цIакь дурссар Дагъусттаннал 
гьарцагу миллатрал цала маз, 
аьдатру ва аслийсса магьирлугъ 
дуруччинсса ихтияр ва мунища-
ла архIал баян бувссар жува ци-
нявппа дагъусттанлувтал – ца 
агьлу бушиву», – ххи бунни вице-
премьернал. 

Концерт тIиртIунни «Лез-
гинка» ансамбльданул. Гьурт-
ту хьунни ваний Дагъусттаннал 
симфонический, халкьуннал 
инструментирттал ва эстрадно-
джазовый оркестрду, «Моло-
дость Дагестана» (ккаккан ду-
рунни лакрал, лазгиял ва къу-

мукьнал къавтIавуртту), «Гор-
цы Кавказа», «Дагестан», «Пою-
щая Чарода», «Килиан», «Даки», 
Терскаллал ансамбльлу; Дагъ-
усттаннал халкьуннал артистъ-
тал – Лариса ХIажиева, Зайнаб 
Махаева, Рукият ХIамзатова, 
Аслан ХIусайнов ва цаймигу. 

Яла яргмур номер хьунни 
личIи-личIисса миллатирттал 
артистътурал цачIу щаллу бувс-
са ниттил музурдийсса попур-
ри.  

Концерт къуртал дурунни 
чIявумиллатру бусса Дагъуст-
таннал цашиву ккаккан дул-
лалисса «Единство народов» 
тIисса композициялийну. 

Зулайхат Тахакьаева

ЦIуссалакрал райондалул 
щархъавугу лавайсса да-

ражалий кIицI ларгунни Дагъ-
усттаннал Конституциялул кьи-
нилун хас дурсса шадлугъру. 

Ва кьинилун хас дурсса кон-
цертру ва личIи-личIисса маж-
лисру хьунни ЦIуссалакрал рай-
ондалул цинярдагу щархъаву. 

Райондалул Культуралул 
ва досуграл къатлул зузалтрал 
ккаккан дунни жалин щар був-
цуну махъ шамилчинсса кьи-
ни дайсса аьдат. Ва ххаллилс-
са аьдат хъамакъаритаву мура-
драй дансса пикри хьуну бия 
РЦДК-лул зузала Гулизар Сай-
пуллаеван.

Жалин щинав бучIайсса 
аьдат лакрал цаппара щархъаву 
хIакьинусса кьинигу яхьуну дур. 
Ва дур жалин ласнал къатлу-
хух лаган баву, талихIрай оьрму 

ЦIуссалакрал райондалия

Аьдат хъамакъаритаву мурадрай

бутлай байбишаву мурадрай дул-
лалисса аьдат. 

Жалин щинав бувцуну ба-
чин хьхьичI, кIюрххилва бив-
зун, маччами-гъансса, чIаххув-
чIарахсса душру-хъами варакъ-
ащал, гунгунттащал букIлай 
бур наврузбагнал ужагърайн. 
Инсантал бучIаннин, исвагьис-
са бузма-яннагу ларххун, арцу-
мусил чIюлушиннардугу дир-
чуну, ялугьлай бур жалин. Яла 
бала-гьалайлущал цинявппа жа-
линдалул лагма лавгун най бур 
щаращуйн. Ххуллийх вайннавух 
хIала бухлай бур мюрщи оьрчIру 
ва душру. Жалиндалул чулуха
сса душру бур ххуллийх хьуна-
бавкьусса оьрчIайх ххунклуй ду-
мур дачIлай. 

Цалчин щаращуя гунгуми 
буцIинсса ихтияр дуллай бур 
жалиндалухьхьун, яла – вани-

щалсса душваврахьхьун. Щи-
нал бувцIусса къукъурдугу щяв 
бивхьуну, щаращучIа буллай бур 
зунняв-дачIулухунсса ссувхIат. 
Жагьилтурал душру къавтIун 
бизан буллай, дуллай бур тяхъа-
шивуртту. Укун, марцIсса щинал 
щаращуя байбихьлай бур жалин-
далул талихI-тирххандарайсса 
цIусса оьрму. 

Шичча цинявппа зана хъа-
най бур авадансса ссупрарду 
тIивтIуну ялугьлагьисса навруз-
багнал ужагърайн. Жалиндалул 
цила къукъулува цалчин щин 
дуллай бур ласнал ниттин, яла 
цинявппа хъамаллуран. 

ХIайп, хIакьинусса кьини 
ваксса ххуйсса аьдат щархъа-
ву яхьуну дакъашиву, так бай-
раннал мажлисирттай дакъа 
дакIнийн рутлай бакъашиву.

Имара Саидова

Цуссалакрал райондалийс-
са Чапаево шяравасса Оь-

маровхъал кулпат гьуртту хьу-
ну, бувкIунни июльданул 7-10-
нний Саранск шагьрулий хьус-
са «Родные – любимые» тIисса 
цIанилусса Щалагу Аьрасат-
нал кулпатирттал фестиваль-
форумрай. Ва фестивальда-
ний ряхва оьрчIащал (чIина-
чIивиманан 2 шин) гьуртту хьун-
ни педагогтурал кулпат ХIусайн 
ва Зара Оьмаровхъул.

Саранскалийн нани ххуллий 
Оьмаровхъал кулпат бивунни 
Москавливсса ЯтIул майдан-
нивгу. Шикку вайннал ххал дун-
ни Мининнул ва Пожарскийл 
гьайкаллу, КремлилучIасса ме-

Оьмаровхъал кулпатрал 
ххуй-хъиншивуртту

мориалгу, ккавккунни Абад-
лийсса цIарачIа ХIурматрал 
къаралгу. «Аьрххи цава, ххуллу 
кIива» тIисса куццуй, оьрчIан 
билаятрал тарихрая, Ватандалул 
вирттаврая гьарта-гьарзану кIул 
хьунссагу сант ххишала хьунни. 

Саранскалий Оьмаровхъал 
кулпат чялишну хIала бувххун-
ни форумрал программалувух. 
Шикку вайннал ххал бунни С.Д. 
Эрьзил цIанийсса Мордовиянал 
Республикалул изобразительный 
искусствалул музей ва Аьралий 
ва захIматрал гьунардал мемори-
алданул музей. Хаснува вайннан 
дакIний лирчIунни Аьрасатнал 
Виричу Артур Орловлущалсса 
хьунабакьаву. 

Форумрай шадлугърал да-
ражалий тIивтIунни июльданул 
8-нний кIицI лагайсса Кулпатрал, 
ччаврил ва дакI тIайлашиврул 
кьини. Ва кьинигу Оьмаровхъал 
кулпатраву хIурмат-кьиматрай 
кIицI лагайсса дур. Июльданул 
8-нний увну ур вайннал чIивима 
арс МахIаммад. Форумрал сакин-
шинначитурал, МахIаммад увсса 
кьини барча дуллай, пиш-каш дун-
ни ванан уттизаманнул ссят. 

Фестивальданий Оьмаров-
хъал ккаккан дунни кулпатрал 
гимн. Бувсунни учительнал пиша 
язи бувгьусса нитти-буттая, кул-
патраву кьиматрай думуния, 
Дагъусттаннал халкьуннал аьдат-
эбадатирттая. Форумрай гьуртту 
хъанахъисса кулпатирттащалсса 
дусшиврийсса ихтилатру, балайр-
ду, къавтIавуртту хьунни тачIав 
хъамакъаритансса.

Оьмаровхъал «визитный кар-
точкану» хьунни вайннал оьрчIал 
ларсун бувкIсса сувенирду. Хъун-
мур душ Фатимал щюллисса, 
някIсса. ятIулсса жанграй щавщун 
бия Дагъусттаннал ттугъ. Цала 
каруннах дурсса сувенирду пиш-
каш дунни вайннал цIуну хьусса 
дустуран. Оьмаровхъан хъамакъ-
абитулунгу дуллунни чIярусса бах-
шишру.

Имара Саидова

ЦIуссаккуллал 2-мур шко-
лалул выпускница Хха-

дижат АхIмадова лайкь хьунни 
бусравсса наградалун – Дагъуст-
таннал бакIчинал чIумуйнусса 
кIанайма Федор Щукиннул чу-
лухасса 100 азарда къурушранс-
са сертификатран. 

Ларайсса ккаккиярттащал 
школа къуртал бувсса оьрчIру-
душру лахъа-хъун буллалис-
са шадлугърал мажлис хьунни 
июль зурул 20-нний «Россия-
моя история» тIисса тарихрал 
паркраву. Шикку гьуртту хьун-
ни республикалул къуллугъчи-
тал: Дагъусттаннал бакIчинан 
кIанайсса Федор Щукин, Хал-
кьуннал Мажлисрал председа-
тель Заур Аскандаров, Дагъуст-
таннал ХIукуматрал председа-
телть Рамазан МахIаммадов, 
Дагъусттаннал ХIукуматрал 
председательнал хъиривчунал 
чIумуйнусса кIанайсса Мус-
лим Телякавов, Дагъусттаннал 
кIулшивуртту дулаврил ва эл-

Ларайсса награда 
ларсунни

мулул министрнал чIумуйнусса 
кIанайсса ЯхIия Бучаев.

Мажлисрай  дуккавриву ла-
райсса ккаккияртту чIалачIи 
дурсса выпускниктуран дуллун-
ни арцуйнусса сертификатру. 
Наградартту ларсунни ЕГЭ-
рдай 100 баллу лавсъсса, Ща-
лагу Аьрасатнал олимпиадарт-
тай хьхьичIунсса кIанттурду 
бувгьусса, мукунма ГИА-дай 
кIира ягу ххишаласса экза-
меннан 95-99 баллу лавсъсса 
оьрчIан ва душвавран. Минна-
вух бур химиялул ва биология-
лул экзаменнан 95 балл лавсъ-
сса Ххадижат АхIмадовагу. 
Ххадижатлул укунсса ккакки-
яртту чIалачIи дан хъунмасса 
захIматрал бутIа бивхьуну бур 
ванил учительница Амирова Са-
пижат МахIаммадовналгу. 

Барча тIий буру Ххадижат-
лухь, ванил нитти-буттахь ва Са-
пижат МахIаммадовнахь ларайс-
са награда!

Андриана Аьбдуллаева  

ЦIуссалакрал райондалул 
цIусса миналий тIивтIунни 

оьрчIру бялахълансса майдан-
ну. 

Гъинттул чIумал оьрчIру бя-
лахълансса кIанттурду шяравал-
лаву шагьрулий кунма гьарзас-
са бакъар.

Мунийн бувну, райондалул 
бакIчи МаматIи ХIамзатовлул 
тапшур бувну бия райондалул 
Культуралул, жагьилтурал поли-
тикалул, спортрал ва туризмалул 
управлениялийн гъинттул, кани-
куллал чIумал, оьрчIансса дялахъ-
рулул программарду ва концертру 
щурущи дан. Вай гьантрай культу-
ралул зузалтрал ххаллилсса кон-
церт ккаккан дунни ДучIиннал 
шяравусса (Новострой) паркраву. 
Мероприятие дачин дурсса Родна 

ОьрчIру бигьалагансса 
чаран лявкъунни

ХIасановал тIиртIунни ва кьинис-
са программа патриот викторина-
лийну. Ххал дунни оьрчIал Ватан-
далиясса, жула тарихрал агьамс-
са иширттаясса кIулшивуртту. 
ОьрчIал жавабирттайну чIалай дия 
вайннал Ватандалухсса ччаву ва та-
рих кIулшиву. Викториналул хъи-
рив оьрчIру гьуртту хьунни личIи-
личIисса конкурсирттай.  Меропри-
ятиялул сакиншинначитурал щаллу 
бунни цала яла ххуйми балайрду. 
Байрандалул мажлис къуртал хьун-
ни цинявппа хIала бувххун къавтIун 
бизлазисса лезгинкалийну.

Укуннасса мероприятие хьун-
ни ЦIуссамехельтIиял  шяраву-
гу. Хъиривсса мероприятияртту 
дикIантIиссар ЦIуссалакрал ва Ча-
паево шяраваллаву.

Андриана Аьбдуллаева 
     



30 июль 2026  ш.ilchi@etnomediadag.ru
ilchi.info4 №28 (2342)

«Укунсса мемориаллу 
тIитIлатIаву, Ххувша-

ву ларсъсса никирал  хьхьичIсса 
жула арсшиврул буржгур, граж-
дан позиция ккаккан баврил 
буржгур.  Миннал хIурмат 
жучIава лахъну бушиву, ми жунма 
тачIавгу хъамакъабитантIишиву 
ккаккан буллалисса», – увкунни 
дайдихьу дуллалисса махъ лахъ-
лай, митинг дачин дурсса Дагъ-
усттаннал Чичултрал союзрал 
хъунаманал хъиривчу Супиян 
Оьмаровлул. Ванал бувсунни ва 
даврил сиптачигу, даву бакIуйн 
дуккан дурмургу бушиву лакрал 
миллатрал язисса душ, Мариян 
Илиясовал цIанийсса «Дарач-
чилул» хъунмур, меценат Гуль-
шан Хасаева.

 Лакрал райондалул бакIчи 
Зураб Куччаевлул цала чулухагу, 
райондалул администрациялул 
чулухагу барчаллагь тIий, Гуль-
шан Хасаевал уттинин лакрал 
тарихраву цIа личIанну дурсса 
давурттал ялун ва мемориалда-
нул давугу мура ххуллийсса даву 
хъанахъишиву кIицI лавгуна.

«Хасну вил хIурматранни 
вайксса чIявусса агьали хIакьину 
ЧIурттахьхьун бавтIссагу, ина 
дуллалисса даврил, вил чIарав 
бацIаншиврулли. Ина гьарцагу 
миллатрал, жула хьурдай чинс-
са душ бунутIий», – увкунни ва-
нал.

Райондалул администрация-
лул чулухасса ХIурматрал гра-
мотартту дуллунни мемори-
алданул давриву гьурттушин-
на дурцириннан: МахIаммадов 
Низаминан, Аьлиев Юсуплун, 
ХIажиев Сиражуттиннун, Ка-
дырова Залмун. ЛичIинува бар-
чаллагь увкунни Гульшан Хасае-
ващал  «ЧIурттащиял абадлийс-
са цIу» луттирал соавторши-
ву дурсса Амаева Халисатлухь. 
КIицI лавгунни ванил Буттал 
кIанттул цIанийсса  Хъунмас-
са дяъвилий гьуртту хьуминнал 
тарих батIлай биялсса захIматгу, 
бутIагу бивхьушиву. 

Дагъусттаннал цIуллушиву 
дуруччаврил министр Аьлиоь-
мар АхIмадовлулгу Гульшан 
Хасаевал ЧIурттащиял лажин-
гу, райондалул лажингу лайкь-
ну ккаккан дуршиврий чIурчIав 
дунни.

 «На барча тIий ура лакрал 
жяматрахь ва агьамсса байран. 
Ттул хъунмасса умуд бур ва Гуль-
шан Хасаевал дурсса даврил 
хIурмат бувну,  Ватан ххирану, 
лавгзаманнул кьадру кIулну дур-
мур дугу-дурурччуну, лайкьну 
дачин данссар жагьилсса ники-
рал тIисса», – увкунни ванал. 

Жяматийсса ишккакку, Лак-
ку маз лахьхьин буллалисса 
центр тIивтIусса Ссапарбаг 
Аьбдуллаевлулгу, мемориал 
тIитIаврил мюнпатрацIун бай-
рандалул цаймигу ххуйшивурт-
ту душиву кIицI лавгунни.

«Аьрасатнал гьарицагу 
мурцIнийсса чIурттащи хIакьину 
Ватандалийн бувкIун бур. Бус-
равсса хъамал бур.  Вагур лавг-
заманнул ва уттисса никирал 
дахIаву хIура дуккан къари-
тансса даву, тарихрал кьадру 
кIулну къуццу тIун аьркинши-
ву жагьилминнангу цал уттигу 
бувчIинсса», – увкунни ванал.

ЧIурттахь лахъа-хъунну мемориал тIиртIунни 
Дайдихьу 1 лаж.

 ДГМУ-лул профессор Сулай-
ман Мамаевлугу кIицI лавгунни, 
цува дакI дарцIуну ушиву цIуну 
тIивтIусса мемориал жагьил-
тал ва оьрчIру  Ватан ххирану 
тарбия буваврил ххуллийсса ца 
агьамсса даву хьунтIишиврий.

Минтрасрал отделданул 
хъунама, чичу, публицист Зи-
ябуттин ХIажимирзаевлулгу 
чIурчIав дунни Вирттаврал та-
рих хъама битансса ихтияр жула 
дакъашиврий,  миннал гьунар-
дая, чувшиврия, кьянкьану 
бавцIуну бивкIшиврия буслан 
аьркиншиврий. 

Муданма кунма кутIану, 

б ю х х а н н у  и х т и л а т  бу н н и 
СВО-лул Аьрасатнал цалчин-
ма Виричунал, НурмахIаммад 
ХIажимахIаммадовлул нит-
тил Сапижат Мазаевал. Ва-
нил кIицI лавгунни цIусса обе-
лиск – му  ппухълуннал аьпалул 
хIурмат бушивруцIун, дуклаки 
оьрчIахьсса чувшиврул, тарби-
ялул дарсну хьунтIишиву. 

«Лахъа-хъунсса хаварду къа-
буслай, лагьмакну, хьхьичIун 
бурувгуну, Гульшан Хасаевал 
дунни кIира-кIира хъунисса да-
вуртту: мемориалгу дунни, шя-
раваллил тарих яхьунсса лугу 
чивчунни, фронтовиктуран хас 

приятие дайдишиннин фронто-
виктурал ва захIматрал фрон-
трай бивкIминнал цIарду ми-
крофондалувух лахъну ккалай 
бушиву. Ва ххуйсса идеялухлу-
гу барчаллагь увкунни Гульшан 
Хасаевахь. 

 – Шанна шинал хьхьичI 

бувну. Ттун къакIулли Гуль-
шан Хасаеваяр шяраваллил 
бучIантIимуний дакI цIуцIаву 
дусса цама инсан. Ванил шя-
раваллил агьалиналгу бусрав-
барчаллагьрай кьамул данссар 
тIий бура ми давуртту, багьайсса 
кьимат бищунссар дурмунин», – 
увкунни ДГТУ-лул профессор, 
чичу Жанна Абуевал. 

Философиялул элмурдал 
доктор, ДГИ-лул профессор 
Асият Буттаевалгу кIицI лав-
гунни мармарчарил улттайсса 
тамансса цIарду Гульшан Хаса-
евал ялун личин дуршиву. Мура 
даву лу чивчунугу дуршиву. Був-
сунни ванил цинма иттав макь 
дучIанну асар хьушиву меро-

Расул ХIамзатовлул 100 ши-
нал юбилейрай буссияв на Бар-
науллай. ТтучIан гъан хьуну, 
къуллугъ кьабивтсса аьраличу-
нал цIувххуна: «Вин АхIмад-
Хан Султан кIуллив», – куну. 
На махIатталну жаваб дулав: 
«На Дагъусттаннаяссарахха, 
къакIулну икIайхрав», – куну. 
Яла: «Ина ЦIувкIрав бивссарав, 
Къиримнавусса мунал цIанийсса 
музейравун бивссарав?» –  куну 
цIувххунни. «Къабивссара», – 
учав. Утти на ялув ацIанна ина 
биярав увкунни. Шинай шамий-
ла оьвчай, мубараксса кIанттайн 
кунма, лавграв ЦIувкIрав ягу 
Къиримнавун куну. Мунал був-
суна, цала руртсса душманнал 
самолетру дустурал руртшив-
рий чичайсса бивкIшиву, гьа-
мин АхIмад-Хан Султаннул 
укун цала руртнура, цаймин-
най чичлай, тамансса летчик-
тал мусил цIурттан лайкь хьу-
шиву. Вана укунсса ляличIисса 
хасият дур лакрал, сахаватну 
цIурттигу, цIардугу цаймин-
найх дачIлачIисса.Ттун хавар-
вагу бакъассия Гульшан Рама-
зановна хъунмасса лу чичлай бу-
шивриягу, вай давурттаха ва да-
ражалий зий бушивриягу. Цук-
сса къумашиву рутлатисса даву 
духьурчагу, архIала пахрулул-
гу дакI дуцIин дуллалисса даву 
дур. Бюхттулсса тарих милла-
трал бушиву ккаккан буллалис-
са», – увкунни А. Тахо-Годил 
цIанийсса педагогикалул НИИ-
лул оьрус мазрал ва литерату-
ралул секторданул хъунмур эл-
мийсса зузала, шаэр, таржума-
чи, литературовед Миясат Мус-
лимовал. Дагъусттаннал Наци-
онал библиотекалул хъунама-
нал хъиривмур Сарат Жабраи-
ловалгу циламур дакIгу пахру-
лул дуцIлай душиврийсса ихти-
лат бунни. 

Зураб Куччаев ва  Гульшан Хасаева

ЧIурттахь лахъа-хъунну мемориал тIиртIунни 

Хасну ва мероприятиялий 
гьуртту хьун Москавлия бувкIун 
бия «Дагъусттан» Культура-
лул центрданул Президиумрал 
член, Москавливсса «Дараччи» 
фондрал филиалданул хъунмур 
Басират Билалова. Ванил кIицI 
лавгунни Москавлия «Дараччи-
лул» мукьва-ххюва душ цайми-
гу бувкIшиву, ххуйсса даврил 
чIарав цивппагу бушиву ккак-
кан буван.

 Шяраваллил жяматрал чу-
луха барчаллагьрайсса ихтилат 
бунни активист Юсуп Аьлиев-
лул (ванал Новостройраймур 
ЧIурттахьгу аьралитурансса 
гьайкал дацIан дурну дур). Бу-
гьараминнал цIанияту барчал-
лагьрайсса ихтилат бунни шко-
лалул директор Руслан Кады-
ровлул.

 Хъунама арс Асхад ХIажиев 
СВО-лий чувшиврий жан харж 
дурсса, лявма Исламлулгу щи-
навун бюкьлакьими ххассал 
буллай оьрмулуцIа хьусса, гьа-
мин, уссурваврал-вирттаврал 
ниттил Саниятлул (ванил марх-
ри ЧIурттащатуссар) бувсун-
ни дазу дакъасса къумашив-
рул дургьусса цила дакI тирх 
учин дурсса даврихлу Гульшан 
Хасаевайн  барчаллагьрай бу-
шиву, мармарчарил улттайс-
са арсурваврал чIарав бацIан 
бучIавантIишиву. 

Саниятлун  ва ванил арсвав-
ран хас бувсса балай увкун-

ни Дагъусттаннал халкьуннал 
артистка Загьидат Муслимовал 
ва Дагъусттаннал лайкь хьус-
са артист, композитор, музы-
кант Арслан Шахмардановлул. 
Балайлул макьандалул автор-
гу Арслан Шахмардановри. Ва 
дуэтгу Гульшан Хасаевал сип-
талийнур дунияллийн дурксса, 
ванил Загьидат ва Арслан ххуйс-
са балай хьунтIишиврий мукIру 
байхту.

Концентрал программалуву 
гьуртту хьунни Лакрал театрда-
нул артистъталгу. Дагъусттан-
нал халкьуннал балайчитурал 

Луиза Шахдиловал, Саният Ра-
мазановал ва Халисат Батырбе-
ковал увкунни патриот темалул 
балайрду. 

Ахирданий Гульшан Хаса-
евал кIицI лавгунни, цуп-

па ЦIуминалий хъунма хьунугу, 
мемориал Лаккуй дувансса пи-
кри хьушиву.

«Дяъви къуртал хьуну чIя
русса шинну гьарчагу,  мудан-
гу иттала къабукьайва дяъви-
лул цIараща ххассал къавхьусса 
фронтовиктал-шяраваллил агь-
лу ва цIуницIа бакIраву гьанан 
бикIай цIаравува ливчIминнал 
кьадарду цукунсса хьурвав 
тIисса буруккинтту. Ттун ми 
аьралийтурал кьадардал хъи-
рив лавну, кIул буван хьумур 

аьч бувну, кIулмур биял був-
ну, миннал хIурматран цукунс-
са давуртту ттущара дуван хьу-
навав тIисса пикрирду бувхху-
на. Утти  кIирагу даву бартди-
гьин, бакIуйн дуккан дуван хьун-
ни, мемориалгу дацIан дувар-
ду, лугу дунияллийн бувккунни. 
Ттула биялалиймур бував тIисса 
рахIатшиву дакIнивунгу дагьун-
ни», – увкунни Гульшаннул.

 Барчаллагь увкунни ванил, 
уттисса жагьилсса никирангу, 
ялун бучIантIиминнангу мюн-
патсса ва давриву чIири-хъунсса 
гьурттушинна дурминнахь, ци-
щалва архIал майданнив бувкку-
ну, мемориал дусса кIану лазила-
кьи буллай бивкIцириннахь.

 Барчаллагьрал чагъарду бул-

лунни ванил «Дараччи» фондрал 
цIания  шяраваллил жяматрал 
оьрмулул иширттавух  чялишну  
гьуртту хъанахъиминнан: Му-
дуева Фаридан, ХIусманов Сул-
таннун, Халилова СалихIатлун, 
МахIаммадов ХIасанбуттан, 
МахIаммадов Сергейн, Шапи-
ев Загирдун.

Вара кьини Гульшан Хаса-
евал ва Халисат Амаевал 

уртакьну чивчусса «ЧIурттащиял 
абадлийсса цIу» тIисса луттирал 
презентациягу хьунни. Ва лут-

тирал презентациялий Супиян 
Оьмаровлул кIицI лавгунни, ав-
тортурал презентация,  шяравал-
лил тарихрал дайдихьу нанисса, 
ппухълу аьрайн лавгсса буттал 
аьрщарай дувансса хIукму бу-
вавугу хIурматран лайкьсса бу-
шиву. Бувсунни лу цуппагу дяъ-
вилийсса шиннардил антоло-
гиялун хIисавну бушивруцIун, 
шяраваллил тарихгу гьар чулу-
ха мяълумну ккаккан буллалис-
са кьиматрайсса лу бушиву. Ав-
тортурал Аьрасатнал Чичултрал 
союзравунгу, Журналистътурал 

союзравунгу кьамул бан лайкь-
сса даву дурну душиву.

Презентациялий цаймигу 
хьунни Гульшан Хасаевал дурс-
са даврингу, итабавкьусса лут-
тирангу кьимат бишлашисса их-
тилатру. 

 Мяйжаннугу, жунма жула 
лавгзаманнул тарих, вирттал 
дакIний буссаксса, бучIантIимур 
бикIанссар тIисса вихшала цIакь 
дуллалиссар. Гульшан Хасаевал 
дурсса давугу хIурмат бушиврул 
барашинна дуллалисса давур. 

Сайки ца зумату кунма, мукьа-
ххюя инсаннал тикрал бунни, 
шяраваллил тарих аьч буллай, 
цIа-кьини гьаз дуллай ванил 
буллалисса бюхъу-хIарачатрал 
барачатгу буссар, Гульшан Ха-
саевал циламур цIагу цIакьну 
хьхьичIунминнал, язиминнал 
ххуттай тарихраву личIантIиссар 
куну.  ДакIгу пахрулул дуцIлай 
дия, жула миллатрава укунсса 
душ буккаврия. Дуллайгу, дуван 
бюхълайгу битаннав ина! 

ПатIимат Рамазанова

Юбилейран хасну

Июль зурул 27-нний 100 
шин там хъанай дур 

Дагъусттаннал халкьуннал 
артист ХIасан Буттаев дуни-
яллийн увккун. Республика-
лул театрал магьирлугърал 
ишккаккултрал даин кIицI 
лагай ХIасан Буттаевлул дур-
гьусса цинярдагу рольлу Дагъ-
усттаннал магьирлугърал му-
сил фондраву лирчIун души-
ву, цувагу хьуну ушиву Лакрал 
театр хьхьичIунмай бан, лик-
курай бацIан бан захIмат бив-
хьусса артистътуравасса ца. 

ХIасан Буттаев театрдануву 
зун увкIун ур 1943 шинал оь-
рмулул 17 шинаву. Му диркIун 
дур театрданувусса сайки ци-
нявппа арамталгу аьрайн та-
лан, хъамигу къанавртту ду-
клан лавгун, дяъвилул шин-
нардийсса захIматсса чIун. 
Гьунар бусса чIаважагьил 
хIисаврай, ХIасан Буттаев те-
атрдануву зун тIайла увккун 
ур комсомолданул. СахIналий 
дахьа шаттирду ласласис-
са актернахьхьун мюрщисса 
рольлацIун дуллай байбивхьу-
ну бур хъунисса рольлугу. 

ХIасан Буттаев театрал ма-
гьирлугърал ишккаккултран-
гу, дугьарамур никирал тама-
шачитурангу дакIний ливчIун 
ур журат дусса, балай учав-
рил бюхъу бусса, ххаллилну 
каманчагу бищайсса, хIасил, 
гьарца чулуха итххявхсса ар-
тист хIисаврай. Ганайн тап-
шур дайва тIар гьарца жура-
лул рольлу – романтикалул 
драмардавассагу, трагеди-
ярдавассагу, музыкалул къя-
мадиярттавассагу. ДакIнийн 
дичлан бикIай ххаллилну дур-
гьусса рольлу: Фердинандлул 
(Ф. Шиллердул «Коварство 
и любовь»), Оьмардул (М.-Х. 
Пашаевлул «Оьмар ва Аьи-
шат»), ХIажиявл (М. Чаринов-
лул «ХIажияв ва ХIабибат»), 
У. ХIажибаговлул «Машади 
Эбадлувасса» Сейраннул ва 
«Аршин-мал-Аланнувасса» 
Аскердул ва чIярусса цаймигу 
рольлу. Гьунар бушивруцIун, 
я б а ц I а н с с а  у ш и в р у ц I у н , 
ХIасан Буттаев ия тIар даври-
ву низам дусса артист. Лап уст-
тарну ккаккан дайва тIар гьар-
цагу сипат. 

Ванал хIасул дурсса сипа-
тирттая чIявусса чивчу-

ну бивкIссар «ЦIусса ххуллу» 
ва «Дагестанская правда» кка-
зитирттай. Хъинну яргну ккак-
кан дурну диркIун дур ванал 
Д. Жабардил «Севиль» тIисса 
спектакльданувасса Аьбдул-
лабеклул сипат. Цара-цасса 
куццуй усттарну ккаккан дан 
бюхъайва ххуйсса, хъинсса ин-
саннал ва оьсса, оьккисса ин-
саннал хасиятру. «Аршин-мал-

«Лакрал Ильинский»

Алан» спектакльданувасса Су-
лайманнул ва Мухтаровлул 
«Аланнул кулпат» спектакль-
данувасса Атал. Ванал хIасул 
дурну диркIссар В. Дарасе-
лил «Виричу Киквидзе» тIисса 
спектакльданувасса виричу 
Киквидзел сипатгу. Бусалар-
давун агьсса ЯтIул Аьралун-
нал бакIчи, спектакльдануву 
авторнал ккаккан увсса куц-
цуй, жагьилсса, оь кIирисса 
акъарча, бакI магъулун щусса, 
тIайлашиврухлу дакI дарцIуну 
талатисса талатала ур. Иш 
багьний кIири ичайссагу ур, 
душмантурай рахIму къабайс-
сагу ур. 

«ЯбацIансса, дакIния къа-
дуккансса сипатру чIярусса 
хIасул дурссар ХIасан Буттаев-
лул, – укун дакIнийн утлай бия 
театровед Гулизар Султано-
вал, цил аьпа баннав, артист-
нал 90 шинал юбилейрацIун 
бавхIусса мажлисрай. – Ми 
дур М. Аьлиевлул «ПартIу 
ПатIима» спектакльданувасса 
АхIмадлул (Цинмагу талихI 
хьуссия тIар ХIасан Буттаев-

лущал ПартIу ПатIимал роль 
дугьан), ХI ЦIадассал «Уссал 
усттар» спектакльданувасса 
Узаирдул. Миннувугу ца яла 
ххаллилмур даву хьуссар ЦI. 
Камаловлул «Интикьам» спек-
такльданувасса Сурхай-ханнал 
роль. Надир-шагьнал аьралун-
ная бавсса Сурхай-хан ур цала 
халкь буруччинсса чараннах 
луглай. Цамур ххуллу лякъин 
къабювхъукун цува канийн 
лаглай ур, цала аьрал хIадур 
хьуннин душман айгьиншив-
рул. Хъунмасса буруккинт-
таращал, вас-ццахлищал ва 
кьюлтI дан къашайсса ххари-
шиврущал бухIлай ур га хъа-
нахъимур. Чапхунчинал ла-
жиндарайн увккун, душман-
найнсса сситтуй ва цала хал-
кьуннаясса пахрулий тIий ур: 
«Шагь! На ххарину ура тту-
ла аьрщарай укун чумартсса 
ник хъун хьуну душиврия. 
Мунищала архIал пашман-
нугу ура оьхIалсса чапхунчи-
туращал талай укунсса къу-
чагътал литIлай буну тIий». 
Ганащал Хан-Муртазааьлил 

роль дургьуну ивкIсса Шамил 
Керимов (цал аьпа баннав) ур 
«Илчи» кказитрайсса ца ста-
тьялуву дакIнийн утлай, цана 
га Сурхай-хан куна чIалай ия 
тIий. А. Сухово-Кобылиннул 
«Свадьба Кречинского» спек-
такльдануву Ахпуевлул (Рас-
плюевлул) рольдания махърив 
цукунчIавсса щак къаливчIуна 
ХIасан Буттаев бюхттулсса гьу-
нарданул артист ушиврий. Ва 
спектакль ххал бувсса, Москав-
лия бувкIсса пишакартал га-
найн Лакрал Ильинский тIий 
бия».

Мукунма бюхттулсса дара-
жалий кIицI дай Г. Гориннул 
«Забыть Геростата» спектакль-
данувасса Театрданул инсаннал 
роль (режиссер В. Эфендиев). 
«Цума-цагу инсаннал цалар жа-
ваб дулайсса дунияллий уний-
гу, дунияллия лавгун махъгу», 
– вай агьамма геройнал махъру 
хьуну бур спектакльданул гьану
сса пикрину ва хъунмур мяъна-
мурадну. Ттизаманнул костюм-
равусса Театрданул инсан Бут-
таев жула заманнул инсаннал 
ярунних уруглай ур жула эра-
лийн бияннинсса IV-мур ттур-
шукулул инсаннах. Артистнан 
га чIалай ур паракьат дакъасса 
къюкI дусса, тIайлашиву ччис-
са ва му дуручлачисса инсанну, 
мукун ккаккан уллай ур тама-
шачитурангу. Вас-ццахлищал 
уруглай ур га тамашачитурал 
симаннавун, гайннайн инсания-
трал кьадарданул ялувсса къю-
ву цащалла кIидачIин оьвтIий. 
Театрданул инсан сахIналийн 
уклай ур гьар захIматсса иши-
раву, гьуртту хъанахъиминнайн 
асар биян банну, гай оьшивурт-
тал, тIулдакъашивурттал чул бу-
гьан къабитансса хIарачатрай. 

Дунияллия гьан чансса 
хьхьичI ХI. Буттаевлул дур-
гьуну диркIссар К. Мазаевлул 
«Мусил чIимучIали» пьесали-
ясса спектакльдануву цурда-
лусса къарил Чамастаннул роль. 
Гьамин, хъамитайпалул сипа-
траву увккун ивкIссар артист 
сахIналийн. Чамастан тамаша-
читурал хьхьичIун буклай бур 
чакмардаву, хъарайх ттупанча-
гу бувтун, чантайлущал. Ххял-
луясса кьун кунма загълунсса, 
кьянкьа-кьурчIисса, кьарир-
тсса мащилий цинма цуппа-
лу оьрму бутлай вахIши хьусса 
Чамастан бур хъамитайпарив 
ягу адаминарив личIи бан къа-
шайсса тайпалул инсан. Артист-
нал хIасул дурну дур пашманс-
са кьадар бусса хъамитайпалул 
сипат, ялун кьянкьа-кьурчIисса 
бухьурчагу, дакI хъинсса, хасия-
трал иминсса. 

ХIасан Буттаев дакIний 
ливчIун ур интеллиген-

тсса, дакI хъинсса, архIал зу-
зиминнал хIурмат-иззат бусса, 
ххаллилсса насихIатчи, ххал-
лилсса ппу хIисаврай. Хъинну 
ххирая тIар ганан цала пиша ва 
муния пахрулий икIайва. Бугьа-
ра хьусса ванал арсру ччя-ччяни 
дакIнийн бутлан бикIай: «Ява-
ра, мугъаятну бикIияра ттул ла-
жин ятIул дичин дансса, ттул 
цIа щяв рутансса тIул зущара 
къадуккан», – тIийна икIайва 
ппу тIий. 

«Илчи» кказитрал хъунмур 
редактор Качар ХIусайнаевал 
дакIнийн бичавурттава: 

– ХIасан Буттаев буслай ия 
дахьа зий айивхьусса жагьилс-

са артист театрданул каялув-
читурал шагьрулийн гьан увсса 
чIумал, та заманнух бурувгун, 
ххуйсса ссайгъатгу, хIурматругу, 
цIардугу цаятура дурукун: «На-
вания паччахIлугърангу, парти-
ялунгу хъинну аьркинсса, хал-
кьуннангу бусравсса давриха 
зий усса ура», – тIисса пикри 
хьуна. Мяйжаннугу, цала пи-
шалух эшкьи хьуну зий ивкIссар 
бусса оьрмулий ХIасан Буттаев. 
Га хъунасса даражалул усттар 
ия, хъунасса даражалул артист 
ия. Билаятрал яла хьхьичIунми 
театрдаву зун бюхъансса да-
ражалул артист ия. Швыдкой 
Дагъусттаннайн увкIсса чIумал, 
лап махIаттал хьуну ия: «Про-
винциярдайгума бюхттулсса да-
ражалул артистътал бусса бур», 
– тIий. Нажагьссавагу артист 
къауккайссар сахIналийн, хас-
нува халкьуннал цIанин лайкь 
хьусса, хъаннил роль дургьуну. 
Валерий Эфендиевлул цахьва: 
«Ина дугьан багьлай бур хъами-
тайпалул роль», – увкукун: «Ду-
гьан багьлай бухьурча, дугьан-
на», – увкуна, дугу-дургьуна. Га 
хъамитайпалул роль дургьуну 
сахIналийн увксса чIумал, тама-
шачитураву ца гьавас бия. 

Дурккусса акъанугу, ХIасан 
Буттаев хъинну интеллигентсса 
гьанна бусса инсан ия. Цалва пи-
шагу ганан тирхханнугу, дардгу 
дия. Дард дурккусса акъашив-
рия, гьарзат цанма кIулну ччи-
мур кIулну бакъашиврия дия. 
Циняв цалва гьунарданий ххигу-
ххишалану мукIруну бухьурча-
гу, ХIасан чIявумур чIумал таш-
вишну икIайва. Москавлив фе-
стивальданийн «Кречинскийл 
хъатIувасса» ванал дургьусса 
Расплюевлул рольданувасса мо-
нологращал тIайла уклакисса 
чIумал, ХIасаннун хъинну гьан 
ччай бия. «Москав ккаккан, 
аьлахъан гьан гъирарай акъа-
ра, – увкуна ганал. – Мяйжанну-
гу гьунар бусса артистрав нава, 
юхссагу вай оьванма махъру-
рив кIул хьун ччай ура», – куну. 
ХIасаннущал режиссернан зун, 
ца чулуха, бигьа къабикIайва. 
Гьарца цала геройнал репли-
ка ванан шахьан дурну, лялиян 
дурну диян дан ччан дикIайва 
тамашачиначIан. Гьарца мукъ-
ул, гьарца хIарпирал, гьарца 
интонациялул бакIрай ацIлай 
икIайва. «Ва циванни укун 
тIисса, на укун ацIан циванна 
аьркинсса» тIий, режиссер авара 
айва. Хасиятрал иш бакъая. Га 
мяйжаннугу дардирай икIайва, 
цала геройнал дакIниймур, 
цаламур дакIниймур кунма, 
кIулну ччай. «Хъинни, хъинни, 
варч, ссибизлай циван ура? На 
ина увкумур баннахха. Ттун так 
ва нара дуллалимур циван дул-
лалиссараври кIул хьун ччисса!» 
– учайва режиссернахь. Цахь-
ва цува мур-мургу тIий, мудан 
канихьнасса пIапIрусгу ссупI 
тIий, гьантIиссия кулисардахун. 
Амма спектакль тамашачинал 
хьхьичIун бувккукун, залдануву 
ганал гьунарданий хIайрансса 
тамашачитуран хъис пикри 
къабагьантIиссия, циксса дард-
хажалат ккурхIуссарив мунин-
нин хъунасса артистнал. ХIасан 
так сценалийн уккаву гьа шай-
ва сцена буцIиншиврул, тикку 
хъанахъимунийн тамашачи вих 
хьуншиврул. 

Зулайхат Тахакьаева

ЦIуссалакрал райондалия

Ккуллал райондалия

Аьрасатнаву гьарца ши-
нал августрал цалчинмур 

алхIаткьини кIицI лагайссар 
Муххал ххуллул зузалал кьи-
нину. Му кьини сунбатIуллалгу 
байрандалун ккаллиссар.

СунбатIуллал арамтал ла-
гайсса бивкIссар хъус лякъин 
хIалтIилухун, муххал ххуллуцIун 
дархIусса давурттай зун. Яла 
махъсса шиннардий хIалтIилухун 
лагаву кIура дарну дур пишакар-
шиврийн, сянатрайн. Муния 
хьуну дур СунбатIуллал арам-
турал касму.

ХьхьичIа-хьхьичI муххал 
ххуллул пишакарнал даву лахь-
хьин  Ингилиснавун лавгун 
ивкIун ур Тамаза тIисса адами-
на, тиха зана хьуну ур, путевой 
обходчикнал давугу лархьхьу-
ну. Ванал ппу ивкIун ур Армил 
тIисса гуржиричу, нину Аймат – 
СунбатIлиясса хъамитайпа. Та-
мазал ивкIун ур муххал ххуллул 
пишалий зузисса шама арс. Му-
ная махъ СунбатIуллал чиваркI 
занан бивкIун бур Ухссавнил 
Ккавкказуллал муххал ххуллул 
станциярдайн. Цалчинсса мух-
хал ххуллул усттар Саймаев Мув-
ти Батайскалий муххал ххуллул 
станциялий зий ивкIун ур.

Мукунма СунбатIуллал арам-
тал занан бивкIун бур Азирби-
жаннал Арабалинск тIисса стан-
циялия тIайла хьуну, Грозна-
лийн бияннин, мастерталну ва 
бригадирталну зун.

ХьхьичIва-хьхьичI Къуп-
пил Ирбул КIапIкIайлив Мух-
хал ххуллул реальное училище 
къуртал бувну, Мамедкъала-
лив, Манасрай  мастерну, ла-
мурдал инженерну зий ивкIун 
ур. Ванал гъанчу Къибал Аьду 
хъунама мастерну зий ивкIун 
ур МахIачкъалаливгу, Мамед-
къалаливгу.

1930 шиннардий цала кулпа-
тругу бувцуну, муххал ххуллурдай 
зий бивкIун бур СунбатIлиясса 
31 тухумрал агьлу.

Граждан дяъвилул, инду-
стриализациялул, Хъун дяъ-

Шикку кIицI ларгунни рай-
ондалул администрация-

лул структуралуву ва муниципал 
бюджетраву хьусса дахханаши-
вуртту. Депутатътурал, шяра-
валлал бакIчитурал, идарарт-
тал каялувчитурал буллусса су-
аллахьун балжисса жавабру дул-
лунни ва миннул хIакъиравусса 
маслихIатру ккавккунни Ккул-
лал райондалул бакIчи Ажуб 
ХIусмановлул. 

Вара кьини ХIусмановлул 
каялувшиндаралу хьунни рай-
ондалул идарарттал ва шяра-
валлал бакIчитуращалсса сове-
щаниягу.

СунбатIуллал байран кьини

вилул шиннардий бивхьусса 
захIматрахлу 1948 -1954 шиннар-
дий 16 сунбатIличу лайкь хьу-
ну ур Совет хIукуматрал бюхт-
тулсса наградалун – Лениннун 
ордендалун, 7 адаминан дуллу-
ну дур ЗахIматрал ЯтIул Ттугъ-
лил орден, 14 инсаннал ларсун 
дур орден «Знак Почета», ор-
ден «Славы», орден «Дружбы», 
11 сунбатIличу лайкь хьуну ур 
«Почетный путевод СССР» 
тIисса хIурматрал цIанин. КIия 
сунбатIличунал – Оьмаров Са-
дикьлул ва СутIаев Рамазаннул 
ларсъссар «Генерал тяги» тIисса 
хIурматрал цIа.

СунбатIуллал 50-ннаха лив-
чусса оьрчIал ва душварал къур-
тал бувну бур Ростовуллал мух-
хал ххуллул инженертурал ин-
ститут. Ва институтраву 40-
ллийсса шиннардий дарс дихь-
лай ивкIссар сумбатIличу Апан-
нинал арс Муса МахIаммадов. 
ЦIанасса ппурттувугу, элмур-
дал докторгу хьуну, тиккува 
зий бур ванал душ Наташа.1960 
шиная шинмай Ухссавнил 
Ккавкказуллал Муххал ххуллул 
МахIачкъалаллал дистанция-
лул хъунимину зий бивкIссар 
СутIаев Рамазан ва Адамов За-
хар (ва ур цIанагу зий).  Дарбан-
туллал муххал ххуллул дистан-
циялул хъунаману зий Султанов 
Мяммал хьуну дур 27 шин. Ро-
стоврая Бакуйн нанисса муххал 
ххуллул ревизорну зий ивкIссар 
Оьмаров Садикь. Грозналий 
дяъвилул чIумалгу мастерну зий 
ивкIссар Мусиев Муси.

МахIачкъалалия Дарбант-
лив нанисса муххал ххуллий 
личIи-личIисса шиннардий ре-
визорталну зий бивкIссар Оьма
ров ХIасан ва Мусалаев Сса-
пар, МахIачкъалаллал муххал 
ххуллул вокзалданул хъунаману 
хъунмасса хIаллай зий ивкIссар 
Рамазанов АьбдурахIман.

Муххал ххуллул зузалал кьи-
ни – ва СунбатIуллал жяматрал-
гу кIицI лагайсса байран кьи-
нир.

СунбатIуллал 
щарниха

Дирхьуну дур ттул щар 
Бяртал ухнилу,

Хъассуха буккайсса 
бургъил чаннаву. 

Шярава баллай бур 
тяхъасса чIурду,

СунбатIуллал хъатIуй 
жагьи-жугьулнал.

Бюхттулсса барзунттал 
уздансса улчай,

Вирттал язиминнал 
талихIрал кIалай.

Бичу, тIутIайх бичу, 
ххира СунбатIул,

Чумартнал ша бивзний 
сунурдан ххяхху!

АцIния ряхрахъул 
Лениннул орден

Хъазамирттав ларчIссар 
вил чиваркIуннал.

Муххал трассардай зий, 
захIматру бувну, 

КIия адамина генерал хьуссар.

Саргъунну бувтуссар 
СунбатIлив оьрму,

Шярава къаливчссар 
шярайхуккугу,

Совет хIукуматрайн 
къаршисса кулак -

Ялун уххул хIурмат 
жучIа лавайссар.

Хъинну кьамул байссар 
бувкIсса хъамалгу,

Мудан цачIу буссар 
щарнил жяматгу.

СунбатIул, СунбатIул, 
талихIрал минай,

Муххал ххуллучийтал, 
захIматрал агьлуй!

МахIмуд Аьлилов

Ххал бивгьунни 
агьамсса масъалартту

Июльданул 21-нний Ккуллал райондалул администрациялул 
къатраву хьунни райондалул Депутатътурал Мажлисрал 

сессия.

Ажуб ХIусмановлул цIухху-
бусу бунни тIабиаьтрал биян 
бу в с с а  з а р а л л у  бу х л а г а н 
баврицIунсса давурттал ялув. 

Райондалул щархъаву вай 
давуртту уттигу найнна душиву 
кIицI лавгунни шяраваллал ад-
министрациярттал хъунимин-
нал. Ччясса мутталий тагьар къу-
лай дансса ва апатIру бухлаган 
баврицIун дархIусса давуртту 
дузрайн дуккан даву тIалав бун-
ни райондалул хъунаманал.

Совещаниялий ялагу ххал 
бивгьунни цаймигу масъаларт-
ту.

Имара Саидова
 

ЦIуссалакрал райондалул 
шяраваллавусса культура-

лул къатраву ларайсса даража-
лий кIицI ларгунни творчества-
лул коллективирдал хIасул дурс-
са концертру ва личIи-личIисса 
мероприятияртту.

Райондалул шяраваллавус-
са библиотекарттавугу хьунни 
ва кьинилун хас дурсса выстав-
карду, байрандалул тарихрая ва 
мунил агьамшиврия бусласис-
са дарсру. Жагьилтуращал ва 
оьрчIащал дунни викторинар-
ду, бунни Конституциялул их-
тиярду дурчIин дуллалисса их-
тилатру. 

Бувсунни оьрчIахь Консти-
туция Дагъусттаннал агьалинал 
байран кьинину хъанахъишиву, 

Конституциялул 
кьинилун хас дурсса 
шадлугъру

цанчирчан гьанулул закондалу-
ву тасттикь дурну дуну тIий жула 
билаятран хъуннасса агьамшиву 
дусса, миллатирттахь архIалсса 
ихтиярду душиврул кьанунну. 
Конституциялул закондалул ци-
нявппа агьали архIал бацIан бул-
лалишиву. 

ХIасул дуллалишиву захIмат 
буллансса, илкинну занансса, 
цинявннан цасса мюхчаншив-
рул ихтиярду дузалсса оьрмулул 
кьанунну.

Мюрщиминнал ва чIава
жагьилтурал дунни «Ттул нит-
тил маз» тIисса суратру дишав-
рил конкурс, бивхьунни оьрчIру 
миллатирттал культуралущал 
кIул буллалисса пьесарду.

Имара Саидова

Ккуллал райондалия

Дагъусттаннал Конститу-
циялул кьинилун хас дурс-

са шадлугъ хьунни Ваччиял шя-
равусса Ккуллал райондалул 
Культуралул управлениялул 
хIаятравусса Вирттаврал аллея-
лий. Аьрасатнал ва Дагъусттан-
нал гимнругу щаллу бувну, дай-
дирхьуна концерт.

Байран кIицI лаган бувкIсса 
хъамал ва райондалул жямат 
барча буллалисса ихтилат був-
на Ккуллал райондалул админи-
страциялул бакIчинал хъирив-
чу Анатолий Давдиевлул. Ванал 
балжину бувсуна Дагъусттаннал 
Конституциялул тарихрая ва му-
нил агьамшиврия.

– Дагъусттаннай Консти-
туция кьамул бувну бур 1995 
шинал. Июль зурул 26-нний 
жула республикалий аьдатра-
вун дагьну дур ва кьини лахъа-
хъунну кIицI лагаву. Республи-
калул Конституциялул проект 
хIасул давривух гьуртту хьуну 
бур Дагъусттаннал ХIукуматрал 
ва Конституциялул мажлис-

Ккуллал райондалул ад-
министрациялий хьунни 

шадлугърал даражалийсса маж-
лис. Райондалул бакIчи Ажуб 
ХIусмановлул хасъсса аьралий 
операциялул гьурттучи, Ккул-
лал шяравасса Аьлил арс Оьма 
Чариновлун дуллунни «Участ-
нику специальной военной опе-
рации» тIисса АьФ-лул Обо-
роналул министерствалул на-
града. 

Виричунан награда дулла-
лисса мажлисрай гьуртту хьун-
ни аьралий комиссар Аьли 
ГъазимахIаммадов, Лакрал ва 
Ккуллал районнал аьралий ко-
миссариатрал хъунама Ажуб 
Юсупов, райондалул бакIчинал 
хъиривчу Анатолий Давдиев.

Ажуб ХIусмановлул, аьрали-
чунал бюхттулсса награда бар-
ча дуллай, кIицI лавгунни яхI-
къирият ларайсса, Ватандалийн 
дакI тIайласса къучагъ ушиву.

Ва кьинисса мажлисрай рай-
ондалул бакIчинал барчаллагь 

Тамашачитураща вичIи ди-
шин бювхъунни дунияллул клас-
сикалул шедеврардах: Франц 
Шубертлул, Сергей Рахманинов-
лул ва Иоганнес Брамслул про-
изведениярттах. Оьмаровахъал 
концерт хьунни «Студенты кон-
серваторий России на сцене Да-
гестанской филармонии» тIисса 
гьарица шинахсса филармония-
лул проектрал бутIану. ПатIимат 
ва Аминат Оьмаровахъул цал-
чинни Дагъусттаннал тамаша-
читурал хьхьичIун цала гьунар-

Цашиву ва паракьатшиву дуруччаврил кьини

рал члентал бакъассагу, ихти-
ярдал аьлимтурал ва юристъту-
рал группардугу. Республикалул 
байрандалул агьамшивугу дур 
Дагъусттаннал паракьатшиву ва 
цашиву дуруччаву мурадрайсса 
Закон кьамул давриву. Консти-
туциялул тIалавшиннардугу дур 
Закон дуруччаву. 

Республикалул агьаммур 
байран барча дуллай,  чIа 
тIий ура  цинявннан цIакьсса 
цIуллушиву, цIу-цIусса хьхьи
чIуннайшивуртту, – увкуна Ана-
толий Давдиевлул. 

Байрандалул мажлис бачин 
бувну ия Хъусращиял Культура-
лул къатлул режиссер Марсель 
Сулайманов. 

Лавайсса даражалий хIадур 
дурну дия «Дагестан – край наш 
родной!» тIисса цIанилусса кон-
цертрал программа. Муданма 
кунма, концертрай хъуннасса 
гьурттушинна дунни райондалул 
школардал дуклаки оьрчIалгу.

Дагъусттаннал Конституци-
ялул кьинилун хас дурсса шад-
лугъру хьунни Хъусращиял, 
Ккуллал, ЧIяйннал, Вихьуллал,  
Сухъиящиял, ЦIийшиял, Хъюв-
хъиял, ЦIущуллал ва 1-мур ва 
2-мур ЦIувкIуллал щархъавугу. 

Имара Саидова

Гьунар бусса ккулидушру

Награда лайкьсса каруннахь

баян бунни аьралий комисса-
риатрал зузалтрайн ва вайннал 
коллективран бахшиш бунни 
ноутбук. 

Шадлугърал мажлисрая махъ 
Оьма Чариновлухь цIухху-бусу 
бунни ванан ци кумаг аьркинну 
буссарив. Ажуб ХIусмановлул 

махъ буллунни ванал масъаларт-
ту щаллу баву цала бакIрайн 
ласунтIишиву.

Вихьуллал школалул дирек-
торнал хъиривчу Оьма Чари-
нов хъанай ур «Доблесть гор» 
программалул гьурттучигу. Про-
граммалул лагрулийсса ванал 

насихIатчину ур  ДР-лул Хал-
кьуннал Мажлисрал председа-
тельнал хъиривчу Камил Дав-
диев.

Ватандалул мюхчаншиву 
дуруччаврил масъалартту гьаз 
хьусса, цалчин мобилизация 
баян бувсса ппурттуву, Оьма 
Чариновлул ккаккан бувссар 
цува хIакьсса патриот ушиву. 
2023 шинал ванайн кIусса щаву 
дирну, хъунмасса хIаллай уссия 

госпитальлай хъин хъанай. Ази 
лавгун, ччаннай авцIуну махъ-
гу Оьма зана хьуссия цала аьра-
лий гьалмахтурачIан. ЗахIмат-
жапасса иширттаву профес-
сионализм ккаккан даврих-
лу ва къуллугърал бурж лажин 
кIялану биттур баврихлу Оьма 
цимилагу лайкь хьуссар кьима-
трайсса наградарттан.

Имара Саидова

ПатIимат ва Аминат Оьмаровахъул

Жула жагьилтал

Июль зурул 21-нний МахIачкъалалив, Къумукьнал театрда-
нул залдануву, хьунни ПатIиматлул ва Аминатлул филармо-

ниялул музыкалул концерт. 

дащал бувксса. Вай лавайсса да-
ражалий кьамул бунни тамаша-
читурал.

ДакIнийн бутан, Таранто 
тIисса Италиянал шагьрулий 
хьусса «Arcangelo Speranza» 
конкурсрай гьуртту хьунни ща-
лагу дунияллиясса 30 пианист. 
П.И.Чайковскийл цIанийсса 
Москавуллал паччахIлугърал 
консерваториялул фортепиа-
нолул факультетрал 3-мур курс-
рал студентка Аминат Оьмаро-
вал лавайсса даражалий Шу-

бертлул, Рахманиновлул ва Ба-
баджаняннул макьанну рурцу-

ну, кIилчинмур премия лайкь 
дунни. Аминат цуппа Дагъус

ттаннай бувсса бакъанугу, вайн-
нал кулпатрал мархри, культура  
шичча нанисса дур. Дагъусттан-
най ва цаламунин ккаллину бур. 
Ванил хъунмур ссу ПатIимат 
вава факультетрал 4-мур курс-
рай дуклай  бур. 

Вай кIивагу  дунияллул хал-
кьуннал дянивсса ва Аьрасатнал 
сий дусса конкурсирттал лауре-
атътал бур. Вайннал ппу РГГУ-
лул (Аьрасатнал паччахIлугърал  
гуманитар университет) профес-
сор МахIаммад Оьмаров Ккул-
лал шяравасса ур.

ПатIимат ва Аминат Оь-
маровхъул бур тарихраву цал-
чин академический музыкалул 
ххуллий лавайсса даража ккак-
кан бувсса  Ккуллал шяравал-
лил вакилтал.

Андриана  Аьбдуллаева

«Илчилий» бишлашисса барча бавурттал  текстру буссар 
укунсса багьрал лагрулий: 

укунмасса – 400 къ.
суратращалсса – 500 къ. 
Тел: 66-00-50

Баян


Контракт чирчусса республикалул ялапарлувтуран дулай

ссар 3,6 млн къуруш цалархIал:
2,7 млн къуруш – Дагъусттан Республикалул чулухату;
400000  къуруш – Дагъусттан Республикалул чулухату махъ-

ун бивтмур полкравун контракт чирчуминнан;
400 000 къуруш – федерал бюджетравату;
300 000 къурушраяр къачансса – шагьрурдал ва районнал 

чулухату.


«Илчилул» календарь

Ва зуруй бувссар:
* * *

Август зурул 8-нний 1938 шинал увссар  жяматийсса ва по-
литикийсса ишккакку  Абакар Аьлиев.

Уттигъанну жуна бусравсса 
ва хIурмат бусса Аьбдул-

лаев Ссапарбаг Аьлиевич лайкь 
хьунни Аьрасатнал Федерация-
лул Жяматийсса палаталул яла 
лахъмур награда хIисаврай ду-
лайсса «За заслуги перед обще-
ством» тIисса медальданун. 

В а  н а г р а д а  С с а п а р б а г 
Аьлиевичлун дуллунни ва зу-
руй хьусса ДР-лул Жяматийсса 
палаталул 9-мур созыврай. Ла-
крал миллатрал дянив акъасса-
гу, вайми миллатирттангу ххуй-
ну кIулссар Ссапарбаг Аьлие-
вичлул республикалул оьрмулу-
ву дурсса ва дуллалисса чялишс-
са гьурттушиндарая.

Аьрасатнал Жяматийсса палаталул 
яла лахъмур наградалун 
лайкь хьунни

Гьашину июльданий  20 шин 
хъанахъиссар  Дагъусттаннал 
Республикалул  Жяматийсса па-
латалувун циняв миллатирттал 
чулухасса, агьалинал мурадру 
буруччавриха зузисса ва Граж-
дан институтравунсса вакилтал 
бувчIуну. Лакрал агьалинал чу-
луха увчIусса Ссапарбаг Аьли-
евич ДР-лул Жяматийсса пала-
талул вакилну уссар 2006 ши-
ная шинай. Ва акъассагу ла-
крал миллатрал чулуха Дагъ-
усттаннал Жяматийсса палата-
лул 9-мур созывравун мукуна 
увчIуну уссар, хьхьичIава ДР-лул 
шяраваллил хозяйствалул ми-
нистрну ивкIсса МахIаммадов 

Айгун Халидович ва «Жизнь без 
слез» цIанилусса сакиншинда-
рал сиптачи ХIамзаева Аьйшат 
АхIмадбадавиевна.

Цала оьрмулул захIматрал 
х х у л л и й  ч I я р у - ч I я р у с с а 
хьхьичIунсса наградарттан лайкь 
хьусса Ссапарбаг Аьлиевичлун 
Аьрасатнал Федерациялул Жя-
матийсса палаталул бивщусса 
ва лахъсса кьиматгу барча бул-
лай, жулагу, «Илчилул» буккул-
трал ва миллатрал цIаниягу чIа 
тIий буру цIакьсса  цIуллушиву, 
каши-кьудрат ххи шаву ва дулла-
лимуниву тIайлабацIу! 

Залму АьбдурахIманова     

Дагъусттаннал Конститу-
циялул кьинилул хьунийн 

Культуралул министерствалий 
хьунни паччахIлугърал ва ве-
домствалул наградартту дулла-
лисса шадлугъ. 

Республикалул магьирлугъ 
хьхьичIуннай даврил ххул-
лий чIярусса шиннардий дакI 
тIайлану бувсса захIматрахлу 
хIалал дурсса наградартту дул-
лунни музейрдал, библиотекарт-
тал зузалтран, театрал магьир-
лугърал ишккаккултран, магьир-
лугърал идарарттал зузалтран. 

Наградартту дуллай куль-
туралул министр Зарема Бут-
таевал кIицI лавгунни магьир-
лугърал аралуву хьусса гьарца-
гу хьхьичIуннайшиврул махъ 
бушиву цала пишалийн дакI 
тIайласса зузалтрал захIмат.

«Цавай буссар жула магьир-
лугърал авадансса ирс буруч-
лай, цавай – хъирив нанисса ни-
кираву гьунарду аьч буллай, ца-
вайгу – жула шагьрурдал ва шя-
раваллал магьирлугърал ида-
рарттал даву хьхьичIуннай дул-
лай. Зул захIмат, пишакаршиву 

Лакрал артистътуран – бусравсса цIарду

ва даврихсса ччаву хIалалссар 
хIурматран», – увкунни Зарема 
Буттаевал.

Ванил барчаллагь увкунни 
республикалул каялувчитурахь 
магьирлугърал сиптардан каба-
кьу буллалаврихлу ва магьир-
лугърал зузалтрал захIматран 
кьимат бишлай бушиврухлу. 

Наградартту ларсминнавух 
бур А. Къапиевлул цIанийсса Ла-
крал паччахIлугърал музыкалул 

ва драмалул театрданул артистъ-
тал Ислам МахIаммадов ва Адам 
Гайдаев. 

КIиннаннагу дуллунни «Дагъ-
усттаннал лайкь хьусса артист» 
тIисса  цIарду. Адам театрдану-
ву зун увкIссар 2010 шинал, ва-
нал цалчинсса ва хIакьинунингу 
агьалинал итталусса роль хьус-
сар «Хан-Муртазааьли» спек-
такльдануву Муртазааьлил роль. 

Ислам тIурча, театрданувун 
увкIссар 2015 шинал, ДГУ-рал 
культуралул факультетрал ак-
тертал хIадур байсса отделения-
лул студент Апанни Къапиевлул 
аьралий чичрурдал гьанулийсса 
«Невыплаканные слезы» спек-
такльдануву Апанни Къапиев-
лул роль дугьан оьвкуну. КIиягу 
артист гьурттуну бур агьамми 
рольлаву, кIиягу бусравну бур 

пишалул уртакьтурангу, тама-
шачитурангу.  

Ж у г у ,  д а к I н и й х т у н у 
кIидачIлай жула жагьилсса 
ва гьунар бусса артистътура-
щал ва хъуннасса ххаришиву, 
«Илчи» кказитрал редакциялул 
ва буккултрал цIания барча тIий 
буру ларайсса цIа. 

ЧIа тIий буру ттигу чIярусса 
шиннардий миллат ххари бул-
лансса цIуллушиву, даврихсса гьа-
вас, творчествалуву тIайлабацIу 
ва хьхьичIуннайшивуртту!

Зулайхат Тахакьаева

Ислам МахIаммадов

Адам Гайдаев

«Илчилул»  хъамаличу

Ва ххуллухьсса «Илчи» кка-
зитрал редакциялул хъа-

маличу хьунни  отпускалий 
Москавлия Дагъусттаннайн 
бувкIсса медициналул зузала, 
шаэр, волонтер, Москавлив лак-
ку мазрал дарсру дихьлахьисса   
Ххадижат ЦIаххаева.

Бишлай буру ванищалсса их-
тилат.

– Х•	 хадижат, байбихьу-
лий кутIану вила оьрму-
лул ва захIматрал ххул-
лия бусарча ччива.

– Цалчин, барчаллагь учин 
ччай бура ттуйнма ххирасса 
«Илчи» кказитрал редакция-
лийн оьвкуну тIий. Зу дулла-
лисса гьарица даврил кьадру-
кьимат кIулссар, тIайлабацIу 
баннав дуллалимуниву тIий 
бура.

Ттуява тIурча, на бувну бура 
ЦIуссалакрал райондалийсса  
Чапаевкаллал шяраву, Чакъа-
лиясса КьурбанмахIаммадлул 
ва Бярнихасса ПатIиматлул 
кулпатраву. Ххюва душ, кIия 
оьрчI усса хъунмасса кулпатра-
ву на чIанма-чIивимур, аруйл-
чинмур оьрчI хъанай бура. Ттул 
ппу хIухчу ия, нину – доярка. 
ЗахIматсса оьрму ккавккун бия 
ттул нитти- буттан. Ппу кул-
патраву чIана-чIивима ивкIун 
ур. Ва чIивину унува нину-ппу 
ливтIуну, ятиннну хъуна хьуну 
ур. Нинугу чIявусса ккавксса 
дия. Ванин урчIра шин хьусса 
чIумал личIи хьуну бур нину-
ппу. КIинналагу цайми кулпа-
тру хьуну, нину бутталщарничIа  
ва Чараваллал детдомрай хъун-
на хьуну дия. Бизан буллалисса 
чIумал жул ниттин урчIра шин 
диркIун дур. Буслан дикIайва 
ххуллийх ккавкцирив. Мюрщи 
оьрчIру ва къари-къужри аь-
равалттай, занан шайми бахь-
тта най, Щурагьун бахьтта 
бувкIун бия. Тичча поездрай 
Хасаврайн. Ххуллийх чIявусса  
ливтIуну бия. Ванил кIиягу ус-
сугу цIаллил ливтIуссар. Бивзсса 
чIумалгу бацIансса хIадурсса 
къатри къабивкIун бур. Къатрал 
вярчIурдаву фугасру дирхьу-
ну, гай пIякь увкунугу чIявусса 
инсантал ливтIуссия тIий бус-
лан дикIайва. Къинттуллух зий, 
къанаврду дуклайгу хъунмасса 
захIмат бувну бия.  Жул нитти-
буттан оьрмулуву ккарксса тир-
ханну –  жу арулвагу оьрчI 
тIайлабавцIусса шаву дия. Нит-
тил жу циняв оьрчIру захIмат 
ххирану тарбия бувнав. ЧIивину 
бунува жула лакку дукрарду дан 
лахьхьин бувна, кIулссия жула 
аьдатру. Гъинттул, каникуллал 
чIумал, на гьан байвав ниттил 
цила ссурваврал оьрчIах буру-
ган. Га оьрчIай кIану гьуркку 
буллалисса чIумалгу канива лу 
къабукьайссия. Ттун ххирассия 
луттирду ккалан, хаснува Дагъ-
усттаннал чичултрал произве-
денияртту.

Жул чIаххурай бия Хайда-
кьов Рамазаннул кулпат. Гайн-
нал бия  авадансса библиоте-
ка. Гайннал душвавращал лут-
тирду ккалай хьхьурду уттара 
дайссия.1990-ку шинал на къур-
тал бувссар Чапаевкаллал шко-
ла. Ттун лакку мазрал учитель 
хьун ччай бия.ТIайлабацIу къав-
хьуна. Оьнма къабикIан район-

далул кказитрал редакциялийн 
зун бувхссияв. Ца шин дурс-
сар микку зий. Хъунама уссу 
ия, жула кулпатраву медицина-
лул зузала акъарча, му ххуллийх 
бачу тIий. Ца ппурттуву ниттил 
ярунний операция бан Гоголь-
лул кIичIиравусса азарханалийн 
бувкIун бунува, ттущала ца клас-
сраву дуклай бивкIсса душ хьу-
набавкьуна тикку кIяласса хя-
латраву. Азарханалия бувккун 
махъ уссийхь учав, пашманну 
бура ина тIимур бувну, меди-
циналул ххуллийх къалагаврий, 
куну. – Ттигу къачIалссар, – увку-
на уссийл. Ттунмагу ташулувугу 
тIайлабацIу къавхьуну, канихь 
касмугу дакъа захIматну бия та 
ппурттуву. Школа къуртал бувну 
шанна шин ларгун махъ бувхсса-
ра Тверьдайсса медициналул 
колледжравун. Тийхва бавцIуну, 
гихунмайгу дуклансса пикри-
лий, ялун багьну дарсру лахь-
лан бикIайссияв. Амма на кол-
ледж къуртал бувсса чIумал рай-
ондалул азарханалий даву дур 
тIий, шихун оьвтIий, бувкIссара. 
1995-ку шинал зун байбивхьус-
сара ЦIуссалакрал райондалул 
азарханалий. Гиккун бувкIсса 
чIумал азарханалул хъунмур На-
жибат МахIаммадовнал увкун-
ни: «ЖучIа химиялул лабора-
тория зий бакъар, хьунссарив 
му зузи бан», – куну.  – Бан-
на, – учав. Ца кабинетраву ана-
лизру дуллай бунува, вамур 
цичIардагу дакъасса кабине-
траву лаборатория хIадур бул-
лай байбивхьура. Шичча на гьан 
бувнав МахIачкъалалийн, Цен-
тральный азарханалий хасъсса 
курсру буккин. Шикку буна зия 
хьусса ФЭК-гу лавсун бувкIра 
бакьин бан. Азарханалул сче-
трай булларча, хъиннува ххи-
рану бацIлай бия. Медицина-
лул техника дакьин дайсса уст-
тартурайн бувккун, ттула арцух 
бакьин бувну гагу, гьар аьркин-
мургу щаллу дурну, зузи бувс-

сия биохимиялул лаборатория. 
Амма дахьва му зузи байхту, де-
кретный отпускалий бивкIсса зу-
зала бувккун, ттун гьарзат кьа-
ритан багьуна. Мунияр махъ 
бувхра зун МахIачкъалаллал 
6-мур поликлиникалийн 1998-
2020-ку шиннардий, 23 ши-
нал лажиндарай, шикку зий 
бивкIра. Шикку зун бивкIсса 
ппурттуву щар хьуну, ласна-
щал Новостройрай ялапар хъа-
нан бивкIссару. Гьарица кьини 
гиха бучIайссияв даврийн. По-
ликлиникалий на бусравну бияв. 
Зий буссияв врач-лаборантну ва 
фельдшер-лаборантну. 2014-ку 
шинал бувхссара Дагъусттан-
нал университетрал химиялул 
ва биологиялул факультетрайн. 
Диплом ласайсса чIунгу гъанну 
дия, та нава зузисса поликлини-
калий лабораториялул хъунмур-
ну битан най бияв. 

Жул оьрчIру хъуни хьуну бия. 
Ттул ца арс, ца душ буссар. Мигу 
та нава къуртал бувсса Тверь-
дайсса медициналул колледжра-
вун бавкьуссия. Къуртал бувну 
махъ, миннан тийхва бавцIуну, 
гихунмайгу дуклан ччай бия. 
Жунгу хозяйствагу, ттула хъун-
масса багъгу, гьарцимурцагу 
кьариртун оьрчIачIан Москав-
лив бизан багьуна.

– ЦIана ссаха зий бур •	
оьрчIру?

– Арснал МахIаммадлул 
къуртал бунни Аьрасатнал ме-
дициналул университетрал 
(А.И.Евдокимовлул цIанийсса 
Москавуллал Стоматология-
лул институт) 4-мур курс. Душ 
Саният колледж къуртал був-
ну махъ косметолог-эстет хьун-
ни. ЦIана заочнайну дуклай бур 
Москавуллал Мененджментрал 
ва предпринимательствалул ака-
демиялуву.

– Шеърирду та чичлан •	
бивкIра?

– Цалчинмур ташу ливсса 
ва цаймигу къакщукшивурт-

ту хьусса чIумал, ттула оьрму-
луву тIайлабацIу къашаврия 
щихьчIав дакI дачIингу къахъ-
анай, шеърирдаву аьч байссия 
дакIниймур. Ми щинчIав ккак-
кангу къабайссия. Ца-ца, кIи-
кIива Инстаграмравун бутайс-
сия. Ца ппурттуву жула къушлил 
группалувун бувтссия эшкьи-
ччавриясса, ттула къюву аьч дул-
лалисса шеъри. Бабагу, хъунмур 
ссугу дяъван бивкIунни, тти ина 
эшкьи-ччаврил шеърирду чич-
лан най бурав, ласнал ци учинс-
сар тIий. Ми ттуйн дяъвайс-
са бавну, ласнал увкунни: «На 
ихтияр дуллай ура цинма ччи-
муния чичин, битара цуппа», – 
куну. Москавлив бивзун махъгу, 
ттунма  асар хьумуния чичайс-
сия.  Шеърирду цачIун хьувкун, 
лу итабакьинсса пикри хьуна. 
Укун  бувкссар «Ттиркьюкьал 
чарсса» тIисса цалчинсса жуж. 
Шиву буссар буттал улклухас-
са, ттунма ххирасса инсанту-
ран хас бувсса шеърирду. Бус-
сар СВО-лул цалчинсса Аьра-
сатнал Виричу НурмахIаммад 
ХIажимахIаммадовлун хас бувс-
сагу. Оьну бювххуна мунал 
бивкIу. Макь дацIан дан къахъ-
анай, аьтIий чивчуссия ми ххару. 
Госпитальлайн щавурду дирс-
са аьралитурах буруган занан 
бивкIун махъ, ттунма асар хьу-
мур чивчусса шеърирду цачIун 
бувну, итабавкьуссар «Чаннан-
нил чувшиву» тIисса  жуж. 

– Буси тийхсса вила дав-•	
рия, къайгъурдая.

– Москавлив дахьа бивзсса 
чIумал бигьану бакъая. Дав-
рийн буххангу захIматну бия 
ларайсса категориягу дунура, 
документругу лавайсса даража-
лул бунува. РЖД-лул (Муххал 
ххуллул) азарханалийн ПЦР-
лабораториялувун бувхссияв зун 
ЧIятусса хIакин Мурад Аьбдул-
лаевлул кумаграйхчин. Мичча 
ковидрал анализру дуллан гьан 
бувну, ца шинай Шереметьево 
аэропортрай зий буссияв. Ко-
вид къуртал шайхту, сокраще-
нияртту дурна. Яла бувхра зун 
Обороналул министерствалул 
Санэпиднадзорданул агьаммур 
центрданийн Дюкъуллал шяра-
васса хIакин БахIрам Аьлиевлул 
кумаг бувну. Шанна шин хъа-
нахъиссар шикку зий. 

– Ххадижат, ина чялиш-•	
ну гьуртту шара «Да-
гестан» Москавуллал 
культуралул центрда-
нул дуллалисса циняр-
дагу давурттаву. Цукун  
тIайлабавцIура ина мик-
кун?

– Москавлив на багьунав Эль-
за Рамазанован хас дурсса твор-
чествалул мероприятиялийн. 
Мунил балайрду ттун хъинну 
ххирассия. Му кьини кIул хьура 
Центрданул президент, хIурмат 
лавайсса Арсен Буйдалаевич 
ХIусайновлущал ва цаймигу 
тиккун бувкIсса лакращал. На 
гьуртту хьусса кIилчинмур меро-
приятие дия Медициналул зуза-
лал кьинилун хас дурсса. Та кьи-
ни на дурккуссия хIакинтуран 
хас дурсса назму. Яла Арсен 
Буйдалаевичлул кьамул бувнав 
на Центрданувун. Нава ванащал 
кIул шаву, ва Центрданувун кьа-
мул баву ттунма хъунмасса бахт-
ти хьушиврун ккалли бара. Гьа-
рица ххамискьини даврия махъ 
дикIайссар Центрданул засе-
дание. Тикку ххал дайссар ци 
мероприятияртту данссарив. 
Гьарцаннай цанма-цанмасса 
бигарду бишайссар. Ттула дав-

рийгу хъинну гуж багьлай бура, 
амма Арсен Буйдалаевичлул 
хIурматран буккан ччай бакъа-
ра. Танал ци-бунугу тапшур бар-
ча, ссахчIав къабурувгун щаллу  
бан ччан бикIай.

– Цукун дакIнийн багьу-•	
на Москавлив лакку маз-
рал дарсру дихьлан?

– На тIайла бавцIунав Дагъ-
усттаннал жагьилтурал хIадур 
дурсса ца мероприятиялийн. 
ДакI даркьуна ми ххуйну кIулну 
бакъанугу, лакку мазрай гъалгъа 
тIун хIарачат буллай бушиврий. 
Хасъсса хIарпру дяйкьлай дия 
миннал ихтилатраву. Та чIумал 
Москавливсса «МолЛакия» 
(Молодежь Лакии) сакиншин-
нарал хъунама ия Жамалуттин 
тIисса. Гъан хьуну учав: «Утти 
зува мероприятие хIадур дул-
лалисса чIумал ттуйн оьвчияра, 
на кумаг банна», – куну. Муни-
яр махъ ми лакку мазрал дарс-
ру дишинсса учительнах луглай 
бивкIун, ттуйн бувккуна.Ччай 
бия. Зуву дагьуна. Ттуву оьтту-
вура дия му лакку мазрахсса чча-
ву. Амма хьувивав, цукун хьуви-
вав тIий сикъаслай буссияв. Ца-
кIира дарс дишайхту хъиннува 
гъира багьуна. Ва дия 2023-ку 
шин. Ганияр шинмай ттуя лак-
ку мазрал учительгу хьуссар. 
Дарсру украссар. ЦIубутIуйва 
ми цIухлай бия ссан, ци багьлун 
бучIанна, тIий. Гъурбатрайсса, 
студентсса оьрчIая ларсъсса ар-
цул на авадан къабанссияв. Тту-
щава шайсса хIарачат буллай 
бура. Гъирагу бур, ттувувагу, 
оьрчIавугу. Жамалуттин  лавгун 
махъ, ХьурукIратусса АхIмад 
Жандаров уссия «МолЛакия-
лул» каялувчину, яла уссия Да-
ниял (ХьурукIратусса). ЦIана 
ур Арсен Каммаев. ОьрчIавун 
хъиннува гъира бутаншиврул 
дарсирдай на жула аьдатирт-
тая, багьу-бизулиягу буслан 
бикIара. Ца-ца чIумал жула 
лакку дукрарду, нюжмар кьи-
ни – кIюлаччатI бувну лагара. 
ТтучIан дарсирдайн лакку маз 
бувагу къакIулсса угьарасса ада-
минагума занай уссия.

– Ина ччя-ччяни бияра •	
хасъсса аьралий опера-
циялий щавурду дирсса 
аьралитурачIан госпи-
тальлайн. Буси му пикри 
цукун багьуна, цукунсса 
иширттащал хьунабав-
кьура?

– На бусса соцсетирдал ца 
группалуву уссия Эдуард Ибра-
гьимов (Хан Леков) тIисса ачIи 
Къяниясса, ачIи Бархъаратус-
са оьрчI. Цал бавуна му дяъви-
лийн лавгун ур тIий, цахъи махъ 
– щаву дирну госпитальданий 
усса ур тIий. Москавливсса Ме-
дициналул ассоциациялул кая-
лувчи Гулизар Башанаеващал, 
Щаратусса ЦIаххаев Рамазанну-
щал ва ттула ссийл оьрчI Сагид-
лущал жу мунах буруган лавгру. 
Му кьини на бартри-гургри дур-
ну буссияв. Мигу ларсун, жула 
лакку дукрардугу дурну, ттула 
шеърирдал жужгу бивхьуну лав-
гру буруган. ЗахIматсса  сурат 
ххал хьуна. ЧIявусса  жагьилс-
са, цаннаяр ца ххуйсса оьрчIру 
бия кару-ччаннацIа хьусса. Тива 
буккайхту мадара аьтIавугу дав. 
Аьралитуран хъинну бусрав хьу-
на жул ссайгъатру. Палаталувус-
са цинявннан бувссия кьуцуртту. 
Жулами, цайми тIий къабикIару  
жу госпитальлайн нанийни. Та-
ния шинмай нанима ххал уллай, 

Ххадижат ЦIаххаева

Ванил гъилишиву ва чумартшиву 
цинявннайн диллай дур

«Илчилул»  хъамаличу

жулва лакку душвавращал занан 
бивкIра чIун-чIумуй. Му чIумал 
на «Дараччи» фондраву бакъ-
ассияв. Вихьлиясса Оьма Ча-
ринов ур госпитальданий тIий 
бавну, ттула къушлищал, Рама-
зан ЦIаххаевлущал муначIангу 
лавгру. Ми инсантал чIалай, 
ттувун цIу дагьну дия. Сант 
дирияйхту, левчуну бачайсси-
яв. Миннан бусрав хъанахъис-
са куц чIалай, яла-ялагу гьан 
ччан бикIайва.

Ца ппурттуву бавуна жула 
чакъаличу Артур Амиров ур 
госпитальданий тIий. Га цIана 
хIадур хьура. Та чIумал та ци-
нявннаву цIуллу-сагъшиврул 
тагьар яла ххуйма ия. Цап-
пара хIаллава гангрена хьу-
ну захIматсса тагьардану-
вун агьну, ххассал къавхьу-
на. Хъунмасса хIаллай ттуйн-
ма нава къабукIлай бивкIра. 
Шанма оьрчI махъ ливчIунни. 
Ятинтуращалсса дахIаву ру-
цан къаритару.  ДачIи ши-
най цал кунма хьунабакьайс-
сару.  Цанная цаннан бал-
лай, кумаг аьркин багьлагьи-
ми жуйн буклан бивкIунни. 
Бивссару  жу ХIажимурад 
КазанбиевлучIангу. Ва цIанасса 
тагьарданийн укканссар тIисса 

вихшала дакъассия. ЦIана го-
спитальданий ур Хъювхъатус-
са Эльдар. МуначIангу бивра 
шихун бачиннин. 

– Мариян Илиясовал •	
цIанийсса «Дараччи» 
ихIсандалул фондравус-
са душвавращалгу ина 
чIярусса ихIсандалул 
давурттавух гьуртту 

хьунна. Та, цукун кIул 
хьура миннащал?

– На кьамул бувссара «Да-
раччи» фондравун 2024-ку ши-
нал. Барчаллагьрай бура Ха-
саева Гульшан Рамазановнайн 
Москавлив «Дараччи» фон-
драл филиал тIивтIуну тIий, 
навагу мивун кьамул бувну 
тIий. Жу цавай ссурвал кунма 

куннал кув бувгьуну буру. «Да-
гестан» МЦК-лулгу, «Дараччи» 
фондрал филиалданулгу цачIу 
чIярусса ххаллилсса меропри-
ятияртту ва чирилул акциярду 
дурссар. Ца инсаннаща цаща-
ралу хъуннасса даву дан къа-
шайссар. Циняв цачIун хьуну, 
бавкьуну дуварду гьармур.

– Отпускалий бунува •	

ина бивунна буттал шя-
равун Чакъалив. Цукун 
асар хьур кьариртсса 
буттал шяравалу?

– Буслай бусан къашайсса 
куццуй. ДакIнийхтуну барчал-
лагьрай бура ттунна ва бахшиш 
дурсса ХIами Кьурбановайн. 
Ванил на букъавцусса, ттун 
ккаккан къабувсса кIану къа-
бивтунни. На цалчинна тту-
ла буттал шяравун бивсса. Га 
щала Чакъаллал жямат бивзун, 
ттухьхьунма ссалам буллалис-
са кунмасса асарду бия. ДакI 
къума лаглай, аьтIаву лачIлай 
дия. – Инагу, нагу Чакъаллал 
шяравун гьантIиссару, на хъин 
шайхту. Буттал шяравун иян 
ччай ура, – тIий ивкIсса Артур-
гу дакIнин агьунни. Бувагу ца 
къатта бия кIикку. Ца чаругу 
бия шяравун бувххун нанисса 
кIанай, кIа Чакъаллал шярава-
лу душиву бусласисса.

– Ихтилат къуртал бул-•	
лай, ци учин ччива жа-
гьилминнахь?

– Жагьилтуран чIа учин 
ччива, жула мархригу, мазгу 
ябувну, гихунмай, ялун нанис-
са никиран, тапшур бансса тав-
пикь дулуннав. Хасъсса аьра-
лий операциягу къуртал хьу-
ну, цIуллуну, сагъну, ххарис-
са  дакIурдищал зана хьуннав 
жула аьралитал. Ахир хайрда-
нийн дукканнав, талихI хьун-
нав. Дунияллий дакьаву хьун-
нав.

Андриана Аьбдуллаева

Лакрал райондалия

Ларгсса хамискьини Ла-
крал райондалийн даврил 

аьрххилий бувкIун бия ДР-лул 
туризмалул ва халкьуннал ся-
натирттал министрнал хъирив-
мур Анна Безрукова ва респу-
бликалул хьхьичIунсса туропе-
ратортал. 

Ва аьрххилул гьанумур мурад 
бия турист маршрутравун бутан 
лайкьсса кIанттурдугу ккаккан 
бувну, инфраструктура туристъ-
тал кьамул бансса тагьарданий 
ду-дакъашиву ххал дансса. 

Райондалул бакIчи Зураб 
Куччаевлущал вайннал ххал бун-
ни агьамшиву дусса турист объ-
ектру ва хъамал ликкай къатри.

  Хьунабакьаврий ххал бив-
гьунни туризмалул инфраструк-
тура хьхьичIуннай даврийн ва 
туризмалул кумаграйну эконо-
мика гьаз даврийн багьайсса су-
аллу.  

Анна Безруковал кIицI лав-
гунни райондалул авадансса ма-
гьирлугърал ирс ва туристътал 
кIункIу бан бюхъайсса мунил 
потенциал.  

Райондалул бакIчинал вих-
шала дишин бунни администра-
ция хIадурну бушиврийн ту-
ризм хьхьичIуннай даврил ххул-
лийсса сиптардацIун гьарца чу-
луха кабакьу буллан. Аьрххи-
лул хIасиллайн бувну, дурунни 
ччясса мутталий дансса давурт-
тал план. 

Аьрххилул лагрулий ккак-
кан дурунни райондалул магьир-
лугърал зузалтрал хIадур дурсса 
хъатIул аьдат. Делегациялун ме-
роприятие ххуй дирзунни. 

Туризм хьхьичIуннай даву мурадрай

Анна Безруковал кIицI 
лавгунни райондалучIа ду-
шиву туризмалул индустрия 
хьхьичIуннай  даншиврун 
аьркинсса гьарцагу луртан. 

ДакI дарцIуну бура увкунни, 

проектру кIанттул властирдал ка-
бакьулийну цила ххуттай щурущи 
дулларча, район хьун бюхъайшиву 
республикалий ца яла машгьурсса 
туризмалул кIанттуну.

Зулайхат Тахакьаева 

Лакрал райондалул хозяй-
стварттан бивсса зарал-

лу лахъаврил ххуллий кума-
гран буллунни хъуни гъатта-
ра. Вайннуя тамансса каба-
кьу хьунтIиссар райондалул 
хозяйствартту уттара дуккан 
даврицIун.

Агьалинал барчаллагь увку
нни кумаг сакин бувсса АьФ-лул 

Кумагрансса хъуни 
гъаттара

Шяраваллил хозяйствалул ми-
нистерствалухь, Волгоградул-
лал областьрал шяраваллил хо-
зяйствалул комитетрал хъунама 
Максим Долговлухь ва ДР-лул 
Шяраваллил хозяйствалул риз-
кьилул ва гьаннарал давурттал 
управлениялул хъунама Свето-
зар Оьмаровлухь.

ХI.Аьдилов

Ванил гъилишиву ва чумартшиву цинявннайн диллай дур

«Шинал хъатIи», «Яла 
ххарима наврузбаг», 

«Яла талихIрайми наврузбаг ва 
жалин». Вайгу, ва журалийсса 
цаймигу калимартту бавманан 
най буна бувчIинххай бура их-
тилат щиярив. Гьай-гьай, жулва 
лакралгу, Дагъусттанналгу ххал-
лилсса жагьилтал ХIажи ва Ми-
лана Ибрагьимовхъая, ттигъанну 
бувсса вайннал хъатIуя.

 Вайннал хъатIи ххал къабувс-
са мурцIу жулла республикалий-
гу, Аьрасатнавугу бакъахьунс-
сар, дунияллийгума чансса бакъа 
къаливчIхьунссар. ХIажинал ва 
Миланал хъатIи анжагъ вайннал 
кулпатрал, гъан-маччаминнал, 
шяравассаннал ва кIулминнал 
шадлугъну къавхьунни. Ва кIура 
бавунни личIи-личIисса дин-
нал ва миллатирттал инсанту-
рал шадлугърайн, аьмсса ххари-
шиврийн. Ва кIану тасттикь бул-
лалисса комментариярттугу ин-
тернетраву хъинну чIярусса дия. 
Вайнна вайннувасса ца-кIира: 
«Нюжмар шавай дур жу вай жа-
гьилтурал хъатIуй», «На, Сибир-
навасса оьрусдуш, ялапар хъанай 
бура Германнаву. Жул щалла шя-
равалу дуруглай дур зул хъатIух», 
«ОьрчIрув, Бельгиянавугу буру-
глай бур зул хъатIух», «Цими би-
лаятри зул хъатIуй шайсса! ТалихI 
булуннав зун! Ссалам зуйн Биш-
кекнава!». Вайннал хъатIуясса 
видео интернетраву ххал дунни 
цимивагу миллион инсантурал, 
ттигу-шилагу ххал дуллайна, ва 
хъатIуя тIийнма бур. 

 Шинал мутталий жулла ре-
спубликалий бувай цимивагу 
хъатIи, амма вакссава укун маш-
гьур хьусса цамур хъатIи дакIнин 
бутан хъанай бакъара. Ванинсса 
багьана-савав хъатIул аваданшив-
руву ягу инсантал чIявушивруву 
дакъар, цанчирчан жучIава укунс-
са хъатIив къачансса шайнутIий. 
Ттул пикрилий, ва хъатIи ваксса-
ва машгьур шаврил кьюлтIшиву 
духьунссар вай жагьилтурал 
дакIру тIитIавриву, хъиншивру-
ву, инсантал ххирашивруву, пахру 
бакъашивруву, цимирагу шинай 
къавтIавурттахун агьну ивкIсса 
ХIажинал усттарну къавтIун из-
авриву, Миланал зунттал душнин 
лайкьну хьхьичIун буругавриву ва 
вайннал кIинналагу куннал кун-
нахсса хIурматраву, ттюнгъашив-
руву, ванищала архIалсса ххаллил 
бакъашивруву, иминшивруву. Бу-
цинна ца мисал. КIулсса куццуй, 
фото ва видеосессия буллалисса 
чIумал, жулва суратрищултран 
ва оператортуран ххирар жагьил-
миннахь цаннал ка ваманахь ду-
гьи, цаннах ца бургира тIун. Му-
кунма ХIажинахь ва Миланахь-
гу. Дугьи тIисса кагу къадургьуну, 
Миланах уругу тIисса оператор-
нахьгу «На вания тихунай укуна-
гу ваних урувгунна икIантIисса» 
увкунни ХIажинал. Укунсса ур 
ХIажи, зунттал чувнан лавхьхьу-
ну къуццу тIисса, ххишаламур, 
ххимур къаххирасса, хьхьичIун 
урувгсса.  

Увну ур ХIажи 4-мур июнь-
далий 1999-ку шинал 

МахIачкъалалив Къяннал шяра-
васса Ильдардулгу, ЧIарттал ва 
ГьунчIукьатIрал шяраваллавасса 
Гульнаралгу кулпатраву.

– ХIажи увния шийнайва 
къавтIун излазисса ххай бура. Ва-
нан зананнияр хьхьичI къавтIун 
лавхьхьунни, – хъяй бур Гульна-
ра. – ДакIний бур, ца-кIива барз 
хьусса чIумала, музыкалул чIу 
дахьвасса баяву ягу кьацIлих ци-

Жагьилсса кулпат

КIива кьадар – ца ччаву

дунугу макьан руцаву гьассия 
ХIажи кару-ччанну сукку тIи дул-
лай, хъюлчу-кIутIу тIуншиврул. 
ЛяличIину зирангсса, тазасса 
чIивитIу ия. Оьрмулул 5 шина-
ву уллуссар «Ватан» ансамбль-
данувун...

 Школалийн гьаннина 
къавтIавурттайн занан ивкIсса 
ХIажинал къавтIаврилмур шко-
лалий тIалавсса 7-гу шинайсса 
дуккавугу дурну, къавтIавурттан 
харж дурну дур аьмну 14 шин.  
«Ватан» ансамбльданул солист 
хьуну, ХIажи цалва кIилчинмур 
кулпатну хьусса коллективра-
щал икъавсса кIану Аьрасатна-
ву сайки бакъар. Къачансса хьу-
ну бур чил билаятирттайнсса аь-
рххирдугу. Вайннуву ванан яла 
дакIний ливчIун бур оьрчIнийва 
хьусса Венгриянавунсса, Буда-
пешт шагьрулийнсса, аьрххи. 
КъавтIавурттахун акъасса, ХIажи 

ялагу агьну ивкIун ур дзюдора-
хун ва футболданухун, шикку-
гу – личIи-личIисса кIанттурдай 
хъанахъисса бяст-ччаллайнсса 
аьрххирду.  

Оьрмулул 14 шинаву, 2013-
ку шинал, ХIажи Ибра-

гьимов гьуртту хьуссар «Расул 
Гамзатов. Мой Дагестан. Ис-
поведь» тIисса кинопроектра-
ву, дургьуссар чIаванийсса Ра-
сул ХIамзатовлул роль. Ва чIун 
жуннагу, буккултрангу дакIнин 
дутлай, бусан, Дагъусттаннайн 
хъунасса шаэрнаясса кино ла-
сун бувкIсса группа, чIаванийсса 
шаэрнал роль дугьансса оьрчIах 
луглай, Республикалул КIулшиву 
дулаврил министерствалийн був-
кссар. Шикка вай тIайла бувс-
сар къавтIаврил «Ватан» тIисса 
ансамбльданувун. Гай чIунну 
дакIнин дичлай, ХIажи буслай 
ур:

 – Укуннасса, чIярусса цайми 
кьинирдай куннасса, репетиция-
лий буна, жучIан бувххуна кIул 
бакъасса инсантал, цал ссихI-
чIитI дакъа жух личIлулну буру-
глайгу бивкIун, яла, гъан хъанай 
жучIан, цIарду цIухлай, ттуршак-
сса оьрчIава язи увгьуна мяйя 
оьрчI, вайннавагу – на, – буслай 
ур ХIажи.

 ГульнарачIан оьвкусса чIумал, 
ва вих къахъанайгума бивкIун бур 
шаэрнал роль дугьан цила арс язи 
увгьушиврийн. ХIажинал зунтта-
вусса шяраваллаву сайки кIива 
барз бувну бур ва проектравух 
гьуртту хъанай. Укун чIавасса оь-
рмулий къачIивисса опытгу хьуну 
бур ванал кинораву.

 МахIачкъала шагьрулул 17-
мур школалий 9 классгу къуртал 
бувну, Б. Мурадовал цIанийсса 
Дагъусттаннал Культуралул ва 
искусствалул колледжгу къуртал 
бувну, оьрмулул 17 шинаву ХIажи 
лавгун ур Москавлив, дуклан увх-
хун ур «Амедиа» цIанилусса ки-
ностудиялийн. Вагу къуртал був-

ну, ванал киноравусса кIилчинсса 
давуну хьуну дур  Москавлив 
ларсъсса, 12 сериялийсса «Эф-
фект домино» цIа дусса сериал. 
Киноравумур даву циван кьари-
тав тIисса суалданухьхьун ХIажи 
кIицI лаглай ур ва пишалуву цал-
ла хасиятрацIун, тарбиялуцIун 
къадаркьусса затру дуллан багь-
лан най чIалай, кьаритав тIий. 
Билаятрал хъуншагьрулий яла-
пар хъанай ХIажинал 10 шин 
хъанай дур. ЦIана ХIажи цал-
ла хъунмур чIунгу, гужгу харж 
буллай ур ишбажаранчишив-
рун, варив дархIуну дур электрон 
техникалуцIунсса машлуцIун. 

Ялапар хъанайгу, зийгу Мо-
скавлив унугу, ХIажи кIива-
шанма зуруй цал  учIай Дагъ-
усттаннайн, нитти-буттачIан, 
бавахъачIан, дустурачIан. 

ХIажинан Милана ккавккун 
бур хъатIуй. Му чIумал ва-

нан цалва итталун багьсса душ 
цала шяравасса, ЧIаратусса, бу-
шиву кIулнувагу къабивкIун бур. 
Вай цаннан ца кIул хьуну бувагу 
7-8 барз хъанай бур. Милана ккак-
кайхтува, ХIажинан бувчIуну бур 
цалва бучIантIимур ваницIун 
бавхIусса бушиву. Мунияту, ана-
варну махъгу лавсун, кIиссагу 
лавххун, дунияллул сайки гьарца 
мурцIнийн бивсса хъатIигу бувну, 
бувцуну бур цанма. 

 Милана бувну ва хъунма хьу-
ну бур Каспийскалий. Ттигъанну 
ванил щаллу дунни Каспийскал-
лал медициналул училищалувус-
са дуккаву.

 ЦIуну хьусса жагьилсса кул-
патрал хъатIул аваза Дагъуст-
тан Республикалул бакIчинал 
буржру биттур буллалисса Фе-
дор ЩукиннучIангу бивну, оьв-
куну цачIанма, лайкьну кьамулгу 
бувну, вайннайн тапшур дурссия 
Москавлив Кулпатрал ва ччаврил 
кьинилун хасну хьунтIисса «Рос-
сия. Соединяя сердца» фести-
вальданий гьуртту шаву.

 – ХъатIуягу, фестивальдани-
ягу махъ на ХIажинахь ва Ми-
ланахь учав: тти зу щалва била-
ятралгу, дунияллулгу зунна дул-
лусса ччавугу, зуйнна дирхьусса 
вихшалагу лахълан аьркинссару 
куну, – тIий бур Гульнара. 

 ЧIивиниява сахIналийнгу, 
чIяву тамашачитурайнгу, цах-
расса ххишаласса къулагъас-
райнгу аьдатсса жагьил унагу, ва 
ххуллухь ХIажинангума бигьа-
ну къабивкIссар. Милананнив 
хъиннува.

Буси тIий бура ХIажинахь 
цалва хъатIуйн цукун хIадур 

хъанай бивкIссарив.
– Ниттихь увкуссия, буллай 

бунавхьур, хъатIи хъатIи кун-
масса бикIан аьркинссар куну. 
Ванийнсса хIадуршиннаралсса 
бувссия ниттищал архIал. ХъатIул 
творчествалулмур бутIа ттуйнма 
лавсъссия, артистътуралсса тIий, 
оборудованиялулсса, чанналсса, 
чIунилсса тIий. Ниттил ва буттал 
хIарачатрайн, захIматрайн бувну 
бювхъунни дакIниймур иширай-
ну щаллу буван. Барчаллагь вайн-
нан хъунмасса…

 Буллай бура ХIажинахьхьун 
хъиривмур суал, цалва хъатIуй 
гьуртту хьусса туристътураямур.

– Душнихъалмур хъатIигу гава 
кьини буссия, так Каспийскалий. 
Му байбишиннин, Каспийскал-
лал паркраву, хьхьирил зуманицI, 
сайрданий, фотосессиялий буру. 
Тийнмай чIалай бур жухва буру-
глагисса туристътал, процессра-
хун бахкъачин, хIала буххан сикъ-
аслай. На, дуллалимургу дацIан 
дурну, оьвчав тайннайн жущалла 
сурат рищун – чIалай бия тайннан 
жувагу, жулла зана-кьулушингу 
хIаз дизлай душиву. Оьвчав тайн-
найн оьрчIахъалмур хъатIуйнгу, 
вара кьини ва бикIантIисса залгу, 
чIунгу бувсун. Вай бия Краснояр-
скалиясса туристътал. БувкIунни 
хъатIуйн, лавгунни рязину, жулла 
культуралиясса, багьу-бизулиясса 
асардащал, – буслай ур ХIажи. 
Шиккува кIицI лаган, махъ Крас-
ноярскалийгу ХIажинал ва Ми-
ланал хъатIуя хъунмасса хIаллай 
гъалгъа тIий бивкIссар, жулва 
шиха махъунмай цачIанма лав-
гсса туристътуралгу буслай, ин-
тернетравугу ххал буллай ва 
хъатIи. Ваниясса сюжет ккаккан 
дурссар Красноярскаллал теле-
видениялийгу.

– Бюхълай буния, на, ва ппурт-
туву чIарав хьусса туристътурайн 
бакъа, щалва Дагъусттаннайнгу 
оьвчинтIиссия ттулва хъатIуйн, – 
тIий ур ХIажи. 

Ванахь цIухлай бура, дакI 
тIитIаврил, хъиншиврул чулуха 
ина щиха лавхьхьусса ура тIий.

– Ттул ппу Ильдаргу, нину Гуль-
нарагу, бавахъул Зулайхат ва Нин-
сиратгу укунмассар, ттаттахъулгу, 
Аьлисултан ва Асадулла, укунмас-
са буссия, аьпа буван цал, – тIий ур 
ХIажи.

 ХIажиная ва Миланая бусан-
мур ттигу къачансса лякъинссия. 
Цалсса ванийну гьашиву дуван-
ну. ЧIа учинну вайннан хъунмасса 
талихI. Хьуннав ХIажиная ва Ми-
ланая ккаккиялунсса кулпат. Ахир 
хайрданийн дукканнав.  

 Бадрижамал Аьлиева

 ХIажи ва Милана Ибрагьимовхъул

ХIажинал нитти-буттащал



1330 июль 2026  ш. ilchi@etnomediadag.ru
ilchi.info №28 (2342)

Вай гьантрай «Илчи» кка-
зитрал хъунама редактор 

Руслан Къардашовлул сипталий 
жул зузалтрал аьрххи багьунни 
ЧIарттал шяравун.

 Жу бивру «Зунттаву гъи» 
тIисса аьдатравун дагьсса Дя-
лахърулул центрданийн, хьуна-
бавкьуру ва ххаллилсса даврил 
сиптачи ва сакиншинначи, Цен-
трданул каялувчи, гьунар бусса 
жагьил, художник-реставратор 
Калеб Шмидтлущал. Школа-
лул къатраву  тIивтIусса Цен-
тргу ккаккан бувну, ванал був-
сунни шиккусса программалия. 
Дялахърулул центрданийсса 
оьрчIру чIявуми шиккува шя-
раву ялапар хъанахъисса бур. 
Бур мукунма Аьрасатнал шагь-
рурдая – Москавлия, Санкт-
Петербурглия, Краснодардая 
бувкIсса оьрчIругу. 

Центрданийсса кIулши
вурттал программа авадансса, 
гьарзат хIисавравун ларсун са-
кин дурсса дур. Шяраваллил 
оьрчIру творчествалул ххул-
лийн кIункIу буллай, ва чулухун-
май итххяххан буллай бур, шагь-
рурдая бувкIми тIурча, лахьлай 
бур ниттил маз. Центрданий 
бур оьрчIал живописьрал, теат-
рданул искусствалул, мукунна 
кинематографиялул гьанурду 
лахьлахьисса бутIагу. Шиккусса 
оьрчIал, лавхьхьумур ишла був-
ну, ларсун дур фильм. Му «Зунт-
тавусса гъи» тIисса цала офици-
ал лажиндарай ккаккан дансса 
пикри бур.

Кьунниялай шикку зий бикIай 
лакку мазрал клуб. Центрданул 
педагогтурал тIуркIурдайну 
лахьхьин буллай бур оьрчIан 
ниттил маз. ОьрчIру гьарица 
чулухунмай итххяххан баву му-
радрай шиккун бувцуну бия 
личIи-личIисса преподаватель-
тал. Театрданул искусство  лахь-
хьин дан увкIун ия Зарх Лео-
нид Леонидович, къавтIавуртту 
(лезгинка) лахьхьин дан бувцу-
ну бия Санаев ХIасан Ярагъие-
вич ва Трескина Дарья Дмитри-
евна, литературалул клуб бачин 
бувну ия Невмержицкий Алек-
сандр Дмитриевич, киномастер-
ская – Старков  Кирилл Алексе-
евич. Зий бия шиччавасса педа-
гогталгу.   

Жу бувкIсса чIумал шик-
ку дахьра къуртал хьуну дия 
кьатIув, тIивтIусса кIанттурдай 
хIайвантрал суратру дихьлахьис-
са дарс (пленэр по животным). 
Кувссайх дирхьуну дия кьакьан 
кьариртсса оьрчIал дирхьусса 
суратру.

– Умуд бур смена къуртал 
хьуннин жула оьрчIаща шикку 
дурсса  художествалул давуртту 
ккаккан дан бюхъанссар тIисса, 
– тIий ур Калеб Шмидт. 

КIицI лаган, Центрданий 
бия, хьхьичIва тихунмай бивзун, 
Турциянаву ялапар хъанахъис-
са, ЧIарттал шяравасса наслу-
лул оьрчIругу. 

Калеблул ккаккан дунни жун 
ЧIарттал шяравусса 17-мур ттур-
шукулул дянивсса чIумул архи-
тектуралул гьайкалгу: къуппа 
магъи дусса чак бай къатта, ххул-
лулсса хьхьу рутан бацIайсса 
къатта. ЦIанасса чIумалнин 
яхьуну бур так цаппарасса къа-
три. ЧIарттал жяматран пикри 
бур цала арцух шикку рекон-
струкцияртту дан. 

– Жул мурад буттал шяра-
ву гьан бувсса гьантри оьрчIан 
хъунмасса хIаллай ва тIааьнну 
дакIний личIавур.  Мукун 
хьурча, оьрчIру ялагу кIункIу 

Аьрххи-ххуллурду

«Зунттаву гъи» 
тIисса дялахърулул 
центрданий

тIунтIиссар буттал аьрщарайн, 
– тIий ур Калеб. Ванал бусласи-
мунийн бувну, ЧIарттал шяра-
валлин 550 шин дур. 

Живописьрал преподава-
тельтал буслай бур, шяраву яла-
пар хъанахъисса оьрчIал шагь-
рулийминнаяр ххуйну дишай 
хIайвантрал суратру тIий. 

Жу бувкIсса чIумал, шко-
лалул хIаятраву цIарай бизан 
хIадур бувну бия хъунисса къа-
занну. МаркIачIанмай Центрда-
нийн лагма щархъая  хъамал 
бучIантIиссар тIий бия. Ялугь-
лай бия мукунма оьрчIал нитти-
буттах ва шагьрурдая бувкIсса 
ЧIарттал жяматрах. 

– Ттун вай хъуни къазан-
ну оьрчIнияцIава, шяраву хъу-
ни хъатIай бизлай дакIнийри. 
ЯлунчIил бувкIмигу ЧIарттал пу-
лавлий хъамалу бан хIадурссару, 
– тIий ур Калеб.

ЯлунчIилгу бучIан махъгу 
буллуну, Калеблухьгу дуллали-
мур дюхъаннав куну, тIааьнсса 
асардащал лавгру жу хъамал 
ххирасса   ЧIарттал шярава.

Аргъ дизаннав зул щарний, 
дуллалимуницIун Заннал каба-
кьиннав. 

 Андриана Аьбдуллаева

Га кьини Аминат, цищала ца поли-
клиникалий хIакинну зузисса, Ра-

исат тIисса дус-ихтиварначIан, ганил 
кIилчингу увсса арс хъуна уван лавгуна. 
Гай кIивагу зий бия МахIачкъалаллал 
хьхьирицIухсса  поликлиникалий 
хIакинталну. Аминат хIакин-терапевтну 
зий бия, Раисат – лор-хIакинну. Гьай-
гьай, Аминатлул цуппа нанишивугу  те-
лефондалувух оьвкуну, бувсуна…

Муния-тания ихтилатгу бувну, дукра-
лийн бисмиллагь бувну махъ, Аминат 
ларзулун буккайсса нузачIан гъан хьусса 
чIумал, гикку, чIавахьулттил хьхьичIсса 
чIамуй, ца аьжаивсса ххяххия ххал хьу-
на:

– Раисат ва ци ххяххияр? Ттун укунс-
са ххяххия уттинин къаккаркссархха?  
Вагь, ванил кьабакIрава ятIулсса тIутIигу 
хъятIий дур!..

– Муна му ххяххия багьана хьунура на 
щаргу хьусса, ттун оьрчIругу бувсса. Вин 
ккаркхьунссархха кинордаву авлахърай 
ххяххайсса  хъунисса кактусру. Мина-
ми кактусирттал ца журар му. Мунийн 
цийнмагу «Ташулул-ХъункIултIутIи» 
учайссар. Му цурдагу тачIав дирчIайсса 
дакъар. Хъатру дакъа, цинна дукан
сса, хIачIансса чан хьусса чIумал, цила 
чIапIивгу лагма лаган бувну, къуж 
диркIун, шанан дикIайссар…

Ва тIутIи дусса къушлий яхъанахъ-
исса лас-щарнил ташугу, ташулул ахъул
ссагу дюрхъусса шайссар тIар. Утти вин-
гуния чIунни ташулул хьун. Ина ттуяр-
гума чансса хъунмасса бурахха. На вихь-
хьун ва ттула «Ташулул-ХъункIултIутIи» 
ижаралий дулунна, ххуйсса хасиятрал ин-
саннайнгу тIайлабавцIуну, яла оьрму ва 
хъункIултIутIул кунмасса хьуншиврул. 
Амма яла, щар шайхту, зана дуваннив 
багьантIиссар. На уттигу кIива-шанма 
оьрчI буван дакIнийну бура.

– Вагь, Раисат, ина шагьрулийгу яхъ-
анай, чIявусса оьрчIругу буллан ччай 
бурав? Ми яла хъуни буллангурхха аьр-
кинсса, цивппагу шагьрулул къумасса 
къатраву.

– Ттул лас къатри дуллалисса кIанай 
инженерну зий уссар. Ванал цакьнира 
ларсунни жула поселокрай къатри ду-
вансса аьрщи, гьанурду бивзун буссар. 
ЦIусса къатрайн бивзун махъ бюхъайссар 
ттуяту «Мать-героинягума» хьун.

– Туну, ина ттухьгу «Мать героиня» хьу 
тIий бурав, вищала цану бикIаншиврул?

– Цу шарав ххал бан цал вин щар хьун 
аьркинни. Учин мукъун, хъами дуниял-
лийн ляхъан бувссавагу наслу бизаншив-
руллихха. 

Буниялагу Аминатлун цакьнира чIун 
хьуну дия щар хьун. Га чув-адаминал 

я къабацIанссагу бакъая, бакI-чурххал 
бювхъусса бия.

«Ташулул-ХъункIултIутIи»
Хавар

Хасиятгу Аминатлул ччима инсан-
нащал хIал бавкьуну, къуццу тIун бюхъ-
айсса дия. ХIакиннал касму къадургьуну 
бивкIссания, бюхъайва Аминатлуя ди-
пломатгума хьун. Амма вай ххуйми ха-
сиятру зия дуллай дия ганин цуппа ташу-
лул хьуншиврул ляличIиссава гьалмагъай 
ччай ушиву. Аминатлул оьрмулул шинну-
гу зувиннуха лирчуну дия. Амма цуппа 
цу-унугу ца тарснайн, цина къалавхьхьу-
манайн бакIрайн багьарахха тIисса нигь 
дикIайва ганил чурххавун дурххун… 

Ца кьини даврий къашайшалт кьамул 
буллалисса чIумал, ялун уруган къашавай-
манаха къалавхьхьусса, уттасса хъачIругу 
дусса ца жагьил увкIуна ганичIан. Ганал 
цала бусаврийн бувну, га лачIунукку усса 
ия. Улу, ссаллив чемпионгума хьусса ха-
вар бия. Ганайн цайнмагу Жабир чайсса 
бия. Ганал къюкIлил электрокардиограм-
ма дурсса чIумал, Аминатлун бувчIуна, га 
дурххун дуну, цахъис хIаллайсса дигьа-
лаган дитан багьлай бушиву. Мукун Жа-
бирдущал цIуллу-сагъшиврия ихтилатрай 
бунува,  ганал цакуну цала ка дирхьуна 
Аминатлул каний.

– Аминат Имрановнай, вил каний 
цукунчIавсса кIисса бакъархха, мукун 
исвагьисса душ уттигу щар къавхьунува 
бусса бурив?.

– Ургу, Жабир, цалчин, хIакиннал 
каний диша къакуна ка дихьлан 
къабучIиссар. КIилчин, даврий жухь их-
тияр дакъассар чIюлушивуртту лахланс-
са. Шамилчингу, на ттигу ташулул къав-
хьуссара.

– Вагь, ванаххар шикку вил чIарав 
щяивкIун ина янилун багьсса жагьил. Цу-
вагу вил касмулул каялувшиву аьркинсса. 
Нану, жура телефонну цаннахьхьун цан-
нал дулуннуча. Балики жула дянив ци-
бунугу ца хъинмур хIасул хьун?

 Амма Аминатлул ганахьхьун цила 
телефондалул номер къабуллуна, га-
налссагу цихьхьунма къалавсуна.Раи-
сатлул ижаралий дуллусса «Ташулул-
ХъункIултIутIущал» Аминат шаппайн 
бувкIуна. Ганил бия цуппа заллусса ца 
къатта бусса секция. Га ласунгу нитти-
буттал кумаг бувна. Раисатлул дуллус-
са тIутIигу Аминатлул, ганил кунна, 
чIавахьулттил чIамуй дирхьуна. Яла, га 
тIутIул хьхьичIгу щябивкIун, ваца гани-
щал ихтилат буллалисса кунма бия. Га 
тIутIулгу ганихь тIисса хханссия: «Ина-
ва тIиманачIанна ина кIункIу хъанан 
аьркинсса, вина ччиманачIан бакъача. 
Циван учирча, вина ччиманан бюхъайс-
сара ина санну къабикIангума…» . Мува 
лахIзалий ганин дакIнийн багьуна: «На 
ина щар хьуннин ттуламур ташу къабан-
на, Аминат», тIисса, Ккуллал шяравасса 
Арсеннул цихьва куну бивкIсса махъру. 
Циваннив цихра ччаву хьусса га жагьил 
Аминатлул дакIнил ласлай акъая. «Утти 
ва тIутIул ттунма ташу буваннин ялугь-
ларча, бюхъайхха мукунсса чIун дурагу 
къадучIан», тIисса пикригу хIасул хьу-
на. «Нану, нава тIийнасса инсаннайн 
оьвчиннача гьархьхьуну», – куна цихь-
ва цила… 

– Алло, Арсен, на Аминат бура... 
– Вагь!.. Ва баллалисса вил чIу 

чIюхлахиссавагу бакъарив?..
– Ттун вищал ккаккансса маслихIат 

бурхха, жущава хьунабакьин хьунтIи
ссарив?... 

–  Вих хьун бюхълай акъара… чув хьу-
набавкьуну ччай бур вин? На яхъанай 
уссара ЦIусса поселокрайсса 4-мур лини-
ялий, 15-чинми къатраву. Шикку на на-
валу яхъанай ура. Вай къатрал заллухъру 
жула шяравассар. Цивппагу Африкана-
вун кIира шинайсса зун лавгун, къатрах-
гу уруглансса хIисаврай, ттухьхьун бул-
лунни яхъанан. Вин чув хьунабавкьуну 
ччай бур жува?

– Ина увкусса кIанттай.

Амма цила Арсеннуйн оьвчирчагу, 
хьунабакьинсса икьрал дуллан бивкIукун, 
Аминат жагьжил хъанан бивкIуна: «Нава 
ахIмакьну зийвагу бакъаравав?.. Цал 
ялагу хъункIултIутIух бурувгуна. Ганил-
гу гьим дурсса хханссия тIайлану зий 
бура тIий. ХIасил, ахиргу икьрал хьу-
на АрсеннучIа шаппа хьунабакьинсса. 
Арсен, Дагъусттаннал университетрал 
физикалул ва математикалул факультет 
бувккуну махъ, цаппара шиннардий учи-
тельну зийгу ивкIун, махъсса ппурттуву 
МахIачкъалалив администрациялий 
компьютердацIун дархIусса даврий ия.

Арсеннул гьунттимур кьини базал-
лувун лавгун, ларсуна Аминат лайкьну 
хьунабакьинсса му-та. Усттул къур бу-
ванссагу, дукра нахIу дуванссагу. Яла 
дарвазалучIату нанисса ххуллугу марцI 
бувну, хIаятрал сий дучIан дуруна. Гик-
кува дурусну бивсса гьивчул мурхьира-
лу стол бишинсса пикригу бувна. Стол-
данул дянив вазалуву бивхьуна цала 
ахъуву ххяххан дурсса ятIулла-ятIулсса 
хъункIултIутIал кацI.

Аминатлул, цила буттал ссурахъу 
РайхIанат зузисса  парикмахерскалийн 
лавгун, хъамитайпалун лайкьсса куццуй 
бакьи-шакьин хьуна.

Аминат Арсен яхъанахъисса кIи
чIиравух бачайхту, арх акъа, кия 

чулийсса царай къатрал хьхьичI авцIусса, 
някIсса спортивный формалувусса ада-
мина янилун агьуна. Гай кIичIиравусса 
къатригу инсантурал цалла дурсса ца 
зивулийсса къатри дия. Аминатлун 
бувчIуна га цуппа хьунабакьин хьхьичIун 
увксса Арсен ушиву. Гай цаннан ца ххал 
къавхьунугу дянив хьуну бия биялсса 
манзил.

 – Аминат, ина ттун мукун бигьанма 
ххал шайссияв, укун гъанну ттул итта-
лу бацIайссияв… Ва ттунна ккаклакисса 
макIрагу дакъарвав тIий ура.

– Дакъар ва макI. Вана ттул ка, ду-
гьи, макI дакъашиврийн мукIру хьун-
шиврул.

Арсеннул, ганил ка цала канивун-
гу ларсун, бакIгу кьус диртун, канийн 
кутIасса ппай увкуна.

– Вагь, Арсен, инания Адамлул ва 
ХIавал багъраву яхъанай усса ура, – 
куну, ганал къур бувсса столданул лаг-
магу бувккун, ганз чIахIлуя бувсса крес-
лорай щябивкIуна. Ганийнгу бувтун бия 
ккули душваврал щавшсса, ганз бакъасса 
бартбису. Гукунмасса кресло бия столда-
нул тамур чулухгу.

– Ина тIисса Адам ва ХIава алжанну-
ву буни, гайннал ялувгу бивкIссар вана 
ва жула ялув кунмасса гьивчул мурхь. 
Амма ттун шикку шаттамур чIалай бакъ-
ар, гьивч бивттуну, жунма булун…

– Чув-бунугу лабивкIун бикIантIиссар 
пасат бувсса шатта, – куна Аминатлул-
гу. 

Ганил увкусса мукъурттихун цукун
чIавсса жавабгу къадуллуну, Арсен цала 
мангъалданучIан лавгун, шашликIгу лар-
сун увкIун, гай цал Аминатлул хьхьичIсса, 
яла цаламур хьхьичIсса, пIяй-пIяй тIий 
кIяласса бушкъапирттаву дирхьуна. Дия 
мукунна столданий диялсса салатру ва 
ахъулссагу.

– Аминат, вин ци кьамулли, коньяк 
рутIивив ягу чяхир?

– Ина дуртIумур хIачIанна.
– Туну, на жунна ца-ца ххюцIалла 

грамм жула оьтту зузи байсса коньякрал 
рутIинна.  

– Учин мукъун, Аминат, жува ца 
шяравасса буру, ца классраву дуклай 
бивкIссагу буру. Ца шинал къуртал 
бувссар жува 10 класс. Вин кIулссания 
ттул дакI лехлахисса куц, ина ттучIанма 
бувкIун! Ина бучIаврих хьхьугу-кьинигу 
мякьну ивкIсса на…  Классраву душру 
къачансса бивкIун бухьурчагу, бакIрал 

бювхъуссагу, исвагьиссагу, – ттул я му-
дангу вих луглан бикIайва, ттул дакI вил 
хъирив дакъа къадачайва… Бувсъссия 
на вихь яла махъгу, ина институтраву 
дуклакийни, ина ттунма ччай бушиву. 
Амма ина на архну ацIан увнав. Нагу яла, 
ттуйва нава гуж бувну, вищалсса дахIаву 
кьукьин дурссия…Му лахIзалий Арсен-
нун хIисав хьуна Аминатлул иттав макь 
дуркIшиву.

– КIуллив цирив, Арсен, – увкуна яла 
Аминатлул, чулийнмайгу бивкIун, макь-
гу лирхьуну, цIуницIакул зана-кьулу хьу-
ну…..

 – Ца-ца чIумал инсан, ссаллив, цу-
куннив мурчIи увсса куна шайсса ур, хъа-
нахъимур дарккусса дагьанттувух кун-
ма чIалан бикIайсса бур…Утти, ваксса 
чIун лях ларгун махъ, на бакIрай бацIан 
бунна… ца караматсса хъункIултIутIул – 
«Ташулул-ХъункIултIутIул». Ччарча, вих 
хьу, къаччарча машара.

– Лажинни, чув дур му хъункIултIутIи? 
На му ттулла зумату щин дуллай яданна, 
цавагу чIапIи жагъала хьун къабита
нна…

– Та дуссар ттул чIавахьулттил чIамуй. 
Та цурдагу ттухьхьун ижаралий  дуллун-
ни, ттула хьхьичIунсса дус, ттущала ца по-
ликлиникалий зузисса хIакин Раисатлул. 
Тагу лакку душри, щаргу хьуну, шанма 
оьрчIгу бувну, цила ласнащал талихIрай 
яхъанахъисса. Ттухьхьун дуллусса та 
тIутIуйнгу «Ташулул-ХъункIултIутIи» 
чайссар тIар. Та ичIура дусса къушлий 
ташу талихIрайсса бикIайссар тIива. Чара 
бакъа, мурадирансса оьрчIругу байссар 
тIива. На та танихьхьун цалсса зана къа-
ританна… Жува цачIун хьуннингу, хьуну 
махъгу жуннийра ританна…

– Агь, цил жан цIуллу дивуй! Бувцуну 
бухьхьувар та ца кьини вищала, на танин, 
ца ницал багьасса магариш баннача!

– Хъинни, бучIанна бувцуну. Амма 
«Ташулул-ХъункIултIутIи» на танихь-
хьун ялагу зана къаританна. КIуллив ци-
ваннив? На та мукунна ижаралий дулун 
ччай бура Завариятлухьхьун. ДакIний 
бурив, ттущал ца парталух щябивкIун 
бивкIсса Заварият, иминшиврулгу, ххуй-
шиврулгу бутIа ххишалану буллусса зун
ттал душ. Тагу ташулул къавхьунма бу
ссар хIакьинусса кьинигу, ва багьана, та 
савав хъанай…

– Гьай-гьай, дакIний бур. Ца ххуйши-
ву хьусса душ бикIайссия…

Муния махъ кIиягу лавгуна Ами-
натхъаннийн. Та караматсса «Ташулул-
ХъункIултIутIи» Арсеннун ккаккангу 
дан, танин бухкъалагайсса икрамгу бу-
ван.

Вихьул,  2026 ш.

                

ХIажимурад 
ХIусайнов

СунбатIул

Кьуби

Куми

Жула 
шяраваллу

ГьунчIукьатIи

Суратру Анвар Сагидовлул

Оьмардул арс 
ХIасанхIусайнов 

ХIасанхIусайн 

Уттигъанну жуятува личIи 
хьунни Вихьуллал шяравас-
са, жяматрал дянив бусравс-
са, дугърисса чув-адамина, 
жяматрачIа хIурмат бусса 
Оьмарул арс ХIасанхIусайнов 
ХIасанхIусайн.

Увну ур ХIасанхIусайн Ви-

Якьубова 
(АхIмадова) 

Гулбагьар 
АьбдурахIиннул 

душ

Июль зурул 2-нний, хъун 
бакъасса хIаллай къашавайгу 
бивкIун, оьрмулул 87 шинаву 
дунияллия лавгунни ЦIущуллал 
шяравасса АьбдурахIиннул душ 
Гулбагьар. 

хьуллал шяраву 1949-ку шинал. 
Хъуна хьуну ур захIмат ххирас-
са кулпатраву. ЧIивинияцIа цала 
буттащал колхозрал давурттай 
зий ивкIун ур. 

Вихьуллал дянивмур даража-
лул школа къуртал бувну махъ 
ХIасанхIусайн чIярусса шиннар-
дий зий уссия буттал шяраву ки-
номеханикну. Цала даву мунал 
даимангу дувайва жямат рязи-
ну личIансса куццуй.

ХIасанхIусайннул цала кул-
пат Рукьижатлущал хъунигу був-
ну, ларайсса кIулшивурттугу ла-
сун бувну, щаллу увссар шама 
арс. Цува чув, ци даврий зурчагу, 
ва ия дакI марцIсса, тIайлашиву 
ччисса, жямат ххирасса инсан.

ХIасанхIусайн жуятува 
личIи шаврил дакIнийхтунусса 
кьурчIишиву кIидачIлай, жи-
жара буллай буру кулпатрахь 
Рукьижатлухь, арсурваврахь 
ХIусманкьадинахь, Оьмардухь, 
Расимлухь, цинявппагу гъан-
маччаминнахь.

Имандалий лавгун лякъ-
иннав, махъминнал оьрмурду 
лахъи баннав, гьав нурданун 
лахъаннав, бунагьирттал аьпа 
баннав.

Вихьуллал жямат

Гулбагьар бувну бур 1939-
ку шинал АьбдурахIиннул ва 
Аьжал кулпатраву. Школа къур-
тал байхту, Буйнакскаллал пе-
дагогикалул училищагу къур-
тал бувну, зий бивкIссар 2-мур 
ЦIувкIуллал школалий учитель-
ницану. Ванил дарс дирхьусса 
оьрчIал райондалул олимпиа-
дарттай хьхьичIунсса кIантту 
бугьайссия. Шиккува кулпат-
гу бувну, цила лас Загьирдущал 
ххюва оьрчI-душ ххаллилну хъу-
ни бувссар. 1980-ку шиная шин-
май, пенсиялийн букканнин, зий 
буссия Дагъусттаннал Педаго-
гикалул институтраву. Чув, ци 
даврий зий  бухьурчангу, Гул-
багьардул ккаккан байва лахъ-
сса пагьму-гьунар, цила дакIнил 
марцIшиву, инсаншиву.

Гулбагьар дунияллия лагав-
рил кьурчIишиву кIидачIлай, 
дакIнийхтуну жижара буллай 
буру ванил оьрчIахь, уссихь, ци-
нявппагу гъан-маччаминнахь. 
РухI хъинний дишиннав, алжан-
нул ххари баннав!

ЦIущуллал 
ва 2-мур ЦIувкIуллал 

жяматру

«Илчилий» бишлашисса жижарарттал текстру буссар 
укунсса багьрал лагрулий: 

укунмасса жижара – 300 къ.
суратращалсса некролог – 1000 къ. 
Тел./ 66-00-59

Баян

 Лакрал 

Гьавалул тагьарМахIачкъала

дяркъу-гъилишиву (С0)

Ит Ттл Ар Хм Нж Ххл Ал Ит Ттл Ар Хм Нж Ххл

Ччар гъаралу лирчIун 
дур. 

ЧIаххувраннийн цIу щур-
чан, виламур къаттагу ччуч-
чайссар. 

ЧIири даврия хъун даву 
хьуну буру. 

ЧIумул буруккин чIиви 
байссар, ххаришивугу гуж 
дайссар. 

ЧIумул буруккин ссуссу-
кьу байссар. 

Чил аьнакIи  къазну 
чIалан бикIайссар. 

Шанашала ва танмал 
накIлицIасса уссурвалли. 

Щунийнма щайссар, ща-
вува оь буккайссар. 

ЩяйтIаннул яхI гъагъ-
ан ба. 

ЩяйтIаннуй ччан биза. 

Я хъинбала, я оьбала 
бакъа къашайссар. 

Архниясса аваза хъун-
массар. 

А р х н и я т у  т I у т I и 
ятIулмур, гъаннияту хъахъ-
имур чIалан дикIайссар. 

Багьана – гьанав, бюкьу 
–  сунув. 

Бурж бурцIий хьуннав. 

Бусласу, бусуй, кьини вий 
дарцIуну дурча. 

Вила щютIливух нагу 
хIала маакьларда. 

В и ч I а в а  б а к ъ а с с а 
тIайламуних чийчIа малу-
гларда. 

Цара-ца тIутIуяту най-
рал ницIгу, шатлул загьру-
гу ласай. 

Гъарал дуний кьюнугу чан 
къашайссар. 

дяркъу-гъилишиву (С0)

* * * 
Ттангъа хьусса чIумал, бюхъа-

вай, най буна, му куртIну янналу-
вун духханнин, буван аьркинссар 
му гьан дуванмур.

* * *
 Ттангъа гьан дуллалийни янна 

зия хьунссар тIисса вас-ццах бу-
хьурчан, цал, янналул ухчIинчул 
щун дурну ттангъа гьан дуван ишла 
дуллалимур, ххал дуван аьркинссар 
реакция. Ца-кIира минутIрайсса 
бавцIуну, янналул ранг, ххаллу, диц-
куц зия къахьурчан, ттангъа думур 
кIанайн щун дуваншиврул.

* * *
Белокралми (оьттул, дикIул, 

ккунукрал) ттангъри къабучIиссар 
кIирисса щинай марцI дуллан, акъ-
арив белок, тавтун, ххаллаву хъин-
нува цIакь хьунтIиссар. Укунми 
ттангъри хьусса янна дяркъусса щи-
наву дишин аьркинссар.

* * *
ХIаллил ахъулссаннуя (ягоды) 

хьуми ттангъри гьан дуван кIирисса 
щин ишла дувайссар. Ттангъа шайх-
тура янна кIирисса щинаву дитар-
чан, ттангъа бигьанна гьантIиссар. 
Так янна цурда кIирисса щин савав-
ну зия хьунсса иш бакъахьурча.

* * *
Чяйлул, кофелул, аьгъушив-

рул, косметикалул, оьттул ттангъ-
ри гьан дуван ишла бувну хъинс-
сар янна шюшай ссахIван. Ттан-
гъа дусса кIанайх бувккун, цаппара 
хIаллайсса кьабитан.

* * *
Чяйлул, кофелул, хIаллил ахъ-

улссаннул ва гьухъал ттангъри гьан 
дуван ишла бувну хъинссар сода. 
Щинал ца-кIива кIунтI бувтIуну, 
содалул ккурч дурну, ттангъа дусса 

Ттангъри гьан 
даврицIунсса 
маслихIатру

Гъинттул чIумал чIяруну шай янналий ттангъри, урттурая тIий, 
ахъулссаннуя тIий. Вай гьан дуван ишла дуваймургу чанс-

са дакъар, амма укунмур мудан канилугу къадикIай, учиннуча, 
тIабиаьтрай, дачалий бигьалаглагисса чIумал. ХIатта шаппагума 
ссан аьркинссар аьркиннийгу, къааьркиннийгу химия ишла дул-
лан. Ванин кIанай ишла дуванну канилу думур, кислунгу, чурх-
хангу заралгу чанмур.

кIанайх дурккун, 10-30 минутIрайсса 
кьадитан, яла шюшин.

* * *
Ссирка (9% бусса) ишла дурну 

чанна дуван хьунтIиссар чяйлул, 
кофелул,  дезодорантрал, мяххилул 
ттангъри. Щинавух ссирка дяххан 
дурну (4:1), ттангъа дусса кIанайн 
щун дурну, цаппарасса хIаллай кьа-
диртун, шюшин. 

* * *
Янналул ранг хъиннура чанна 

къадуванну, мугъаятну ишла ду-
вайссар лимондалул сок ва кислатIа. 
Вай ишла дувайссар урттураясса, 
хIаллил ахъулссаннуясса, чяхирда-
ниясса ттангъри гьан дуван.

* * *
Рангру чанна дувайми затру 

(лимондалул сок ва кислатIа, пере-
кись ва цамур) ишла дурну хъинс-
сар кIялами яннардайсса ттангъри 
гьан дуван.

* * *
Водородрал перекись (3%) 

ишла бувайссар оьттул, сситтул, 
чяхирданул ттангъри гьан дуван. 
БучIиссар вайннувух чансса содагу 
хIала буван.

* * *
Ттангъри, хаснура аьгъуми, гьан 

давриву ххуйсса кумаг хьунтIиссар 
тIахIни-кIичIу шюшин ишла ду-
вайсса средстволиягу. Ттангъа дус-
са кIанайн дуртIуну, дахьрасса ссуку 
дурну, цаппарасса хIаллайсса кьа-
диртун, шюшин.

* * *
Янналий тональный крем-

рая хьусса ттангъа гьан дуван 
ххуйсса кумаг хьунтIиссар лажин 
косметикалуцIа марцI дуван ишла 
дувайсса мицелляр щиная.

* * *
Аьгъусса ттангъри, мукунна 

чяхирданул ттангъа гьан дуван 
кумаг хьунтIиссар дукралийн 
бичайсса цIийя. Дахьра ттан-
гъа шайхтура, бивчуну, чансса 
хIаллай битан.

* * *
Ттюнгъами яннардая (сунт-

тул, шипондалул) ттангъри 
гьан дуван крахмал ишла був-
ну хъинссар. Крахмал щинавух 
бяххан бувну хьусса хьюмуши-
ву ттангъа дусса кIанайх дур-
гъун, кьакьаннин диртун, яла 
дизан дуван. Ттангъа хьусса 
кIанай ссуссулийх бувксса нув-
щи бишингу бучIиссар (дачIи 
ссятрайсса).

* * *
Дахьра хьусса ттангъа гьан 

дуваншиврул ишла бувайс-
сар цара ца лагрулий лавсъсса 
цIу ва спирт. Ттангъа хьунийн 
бувтIуну, дачIи ссятрайсса бив-
тун, янна гъилисса щинай шю-
шин аьркинссар.

* * *
ЦIуну, дахьра хьусса ттангъа 

куртIну янналувун къадуххан, 
зангсса къат дурну бичин аьр-
кинссар оьрчIал присыпка ягу 
тальк, 10-30 минутIрайсса бив-
тун, бувкьун, яла шюшин.

* * *
Дахьра  ттангъа  хьусса 

кIанайн шампуньдалул кIунтI 
бувтIуну, 10-15 минутIрайсса би-
тан аьркинссар.

 ДакIний битира: яла хъин-
мур ттангъа – му къархьумурди, 
хьуну махърив – най дуна гьан 
дурмурди.

ХIадур бувссар 
Бадрижамал Аьлиевал


